YMGYNGHORI AR FFRAMWAITH CYFEIRIO STRATEGOL CENEDLAETHOL DRAFFT I RAGLENNI CRONFEYDD STRWYTHUROL Y DU 2007-2013:

YMATEB Y LLYWODRAETH I’R YMARFER YMGYNGHORI

Rhagymadrodd

Daw’r cylch presennol o raglenni Cronfeydd Strwythurol y DU i ben yn 2006 ac mae Aelod-wladwriaethau’r UE, ynghyd â sefydliadau’r UE, wedi gorffen negodi ar y Rheoliadau a fydd yn llywodraethu sut y bydd y Cronfeydd yn gweithio ar gyfer cylch cyllidebol 2007-2013.
Mae Rheoliadau newydd y Cronfeydd Strwythurol ar gyfer 2007-2013 yn cynnwys mesurau i wella ffocws strategol polisi rhanbarthol yr UE, gan gynnwys gofyniad bod rhaid i’r Aelod-wladwriaethau lunio Fframweithiau Cyfeirio Strategol Cenedlaethol, gan bennu eu prif flaenoriaethau ar gyfer rhaglenni’r Cronfeydd Strwythurol yn y dyfodol.

Ar 28 Chwefror 2006, lansiodd y Llywodraeth ymarfer ymgynghori ar Fframwaith Cyfeirio Strategol Cenedlaethol drafft i’r DU. Gofynnodd y ddogfen ymgynghori am sylwadau ar dri mater yn bennaf: y Fframwaith Cenedlaethol drafft; cynigion y Llywodraeth ar gyfer dosbarthu ei dyraniadau o’r Cronfeydd Strwythurol o dan yr Amcan Cystadleurwydd; a threfniadau gweinyddol ar gyfer dosbarthu’r Cronfeydd yn y DU yn ystod y cylch cyllidebol nesaf.
Mae’r ddogfen hon yn rhoi crynodeb o ymatebion y rhanddeiliaid i bob un o’r cwestiynau a ofynnwyd yn yr ymarfer ymgynghori. Mae hefyd yn nodi safbwynt y Llywodraeth, Llywodraeth Cynulliad Cymru, Gweithrediaeth yr Alban a Gweinyddiaeth Gogledd Iwerddon ar y materion yma yng ngoleuni barn y rhanddeiliaid.
Yr Adran Masnach a Diwydiant (DTI) sydd wedi datblygu’r ymateb i’r ymarfer ymgynghori a hynny drwy gydweithredu’n agos ag adrannau eraill o’r Llywodraeth, yn enwedig yr Adran Cymunedau a Llywodraeth Leol (DCLG), yr Adran Gwaith a Phensiynau (DWP), yr Adran Addysg a Sgiliau (DfES), Adran yr Amgylchedd, Bwyd a Materion Gwledig (DEFRA) a Thrysorlys EM (HMT). Mae hefyd wedi datblygu’r ymateb drwy ymgynghori’n agos â Llywodraeth Cynulliad Cymru, Gweithrediaeth yr Alban a Gweinyddiaeth Gogledd Iwerddon, sy’n gyfrifol am ddatblygu rhanbarthol a chyflwyno’r Cronfeydd Strwythurol yn eu tiriogaethau.
Yr ymatebion i’r ymarfer ymgynghori

Cafwyd 314 o ymatebion ysgrifenedig gan amrywiaeth o gyrff lleol, rhanbarthol a chenedlaethol ac eraill, fel y nodir isod:

Y mathau o ymatebwyr

	Awdurdodau Lleol a Chynulliadau Rhanbarthol
	39%

	Cyrff ymbarél ar lefel isranbarthol
	25%

	Cyrff cenedlaethol, cyrff proffesiynol, Undebau Llafur, cyrff diwydiannol
	11%

	Cyrff addysg a sgiliau, gan gynnwys Addysg Uwch, Addysg Bellach, y trydydd sector
	8%

	Trydydd Sector eraill/ Gwirfoddol
	8%

	Pleidiau gwleidyddol, ASau, ASEau, seneddwyr eraill
	4%

	Asiantaethau Datblygu Lleol
	2%

	Gweinyddiaethau Datganoledig a’u Hasiantaethau 
	1%

	Busnesau
	1%

	
	

	CYFANSWM
	100%


Ymatebwyr yn ôl ardal ddaearyddol

	Cyrff y DU 
	10%

	ASau ac ASEau
	3%

	Lloegr
	56%

	Yr Alban
	13%

	Gogledd Iwerddon
	7%

	Cymru
	11%

	
	

	CYFANSWM
	100%


Cwestiwn 1: Ydy’r ymatebwyr yn cytuno ag asesiad y Fframwaith Cyfeirio Strategol Cenedlaethol drafft o gryfderau a gwendidau economaidd cenhedloedd a rhanbarthau’r DU?

Cyflwynodd tua 70% o’r ymatebwyr sylwadau ar y dadansoddiad economaidd yn y Fframwaith Cenedlaethol drafft. O’r rhain, cyflwynodd tua 71% sylwadau ar ddadansoddiad economaidd Lloegr a’r DU gyfan, cyflwynodd tua 17% sylwadau ar ddadansoddiad yr Alban, cyflwynodd tua 18% sylwadau ar ddadansoddiad Cymru, a chyflwynodd tua 7% sylwadau ar y dadansoddiad ar gyfer Gogledd Iwerddon.
Cryfderau a Gwendidau’r DU 

Roedd y mwyafrif mawr o’r ymatebwyr yn fodlon yn fras ar ddadansoddiad economaidd y DU gyfan. Er hynny, cynigiodd nifer arwyddocaol awgrymiadau ar gyfer datblygu ac ehangu’r adran. Gofynnodd llawer am ragor o fanylion am anghysondebau rhwng rhanbarthau ac o’u mewn. Roedden nhw yn aml yn rhoi enghreifftiau o’u rhanbarth eu hunain a oedd yn amlygu tanberfformiad. Roedd y rhain yn cynnwys yr Asiantaethau Datblygu Lleol, ymateb cyfun Llundain a Chynulliad Rhanbarth Gogledd-orllewin Lloegr.
Trafododd tua 9% o’r rhai a gyflwynodd sylwadau ar y cwestiwn yma ddadansoddiad medrau lefel uwch. Dadleuodd nifer arwyddocaol, gan gynnwys ymateb cyfun gan Sector Addysg Uwch y DU, fod y Fframwaith Cenedlaethol yn rhy optimistig ynghylch medrau lefel uwch. Cyfeiriodd Prifysgolion dros Ogledd-ddwyrain Lloegr a Phrifysgol John Moores Lerpwl at anghysondebau rhanbarthol mewn medrau lefel uwch.
Dadleuodd Cyngor Cenedlaethol y Cyrff Gwirfoddol, CEFET a Fforwm Rhanbarthol y Cyrff Gwirfoddol a Chymunedol y dylai’r dadansoddiad gynnwys adrannau ar gynhwysiant cymdeithasol. Awgrymodd Cynulliad Rhanbarth Gogledd-orllewin Lloegr a Chyngor Cenedlaethol y Cyrff Gwirfoddol y dylai’r dadansoddiad gynnwys mwy o wybodaeth am amddifadedd cymdeithasol.
Dadleuodd rhai o’r rhanddeiliaid, gan gynnwys Partneriaeth Ynni Cynaliadwy Cernyw ac Asiantaeth yr Amgylchedd, y dylai’r asesiad ymdrin â risgiau newid hinsawdd i economi’r DU. 

Cryfderau a Gwendidau Cymru

Roedd tua 45% o’r ymatebwyr a gyflwynodd sylwadau ar Gymru yn cytuno â’r dadansoddiad o gryfderau a gwendidau Cymru. Roedd gweddill yr ymatebwyr yn weddol gefnogol i’r dadansoddiad, ond yn cynnig awgrymiadau ychwanegol.

Pwysleisiodd Cyngor Cyllido Addysg Uwch Cymru a Sefydliad Brenhinol Syrfewyr Siartredig Cymru fod y sector Addysg Uwch yn bwysig ar gyfer llwyddiant dyfodol Cymru mewn economi wedi’i seilio ar wybodaeth.
Dadleuodd Chwarae Teg y dylai’r asesiad gynnwys gwybodaeth am hyfforddiant a chymwysterau wedi’i dadagregu yn ôl rhywedd, a hefyd y dylai’r adran danlinellu’r anawsterau sy’n wynebu pobl anabl, menywod, pobl hŷn a phobl o gymunedau ethnig wrth ennill cymwysterau a chyrchu’r farchnad lafur.  
Dadleuodd Cyngor Sir Penfro a Bwrdd Rheoli Partneriaeth Adfywio Economaidd Ceredigion nad oedd yr asesiad yn rhoi digon o bwyslais ar gyfraniad posibl cefn gwlad Cymru at wella’r perfformiad economaidd. Er hynny, dadleuodd Cyngor Caerdydd y dylai’r dadansoddiad gynnwys mwy o wybodaeth am rôl dinasoedd a rhanbarth dinas mewn creu cymunedau cynaliadwy a darparu cyfleoedd economaidd.

Awgrymodd Cyngor Bwrdeistref Sirol Castell-nedd Port Talbot y dylai gweithgynhyrchu gael ei nodi fel gwendid, o gofio ei fod mor hawdd i’w niweidio, ac fel cryfder, oherwydd ei bwysigrwydd fel cyfrwng i hybu ymchwil, technoleg ac arloesi. Tynnodd y Cyngor Cyllido Addysg Uwch sylw hefyd at werth ymchwilio a datblygu yng Nghymru. Galwodd rhai o’r rhanddeiliaid am ddadansoddiad manylach ar seilwaith trafnidiaeth Cymru. Gofynnodd sawl ymatebwr, gan gynnwys Fforwm (i golegau yng Nghymru) a Chwarae Teg, am fwy o bwyslais ar bwysigrwydd entrepreneuriaeth.
Awgrymodd Cyngor Sir Ynys Môn nad oedd y dadansoddiad yn rhoi sylw llawn i’r bygythiadau sy’n wynebu economi Cymru a’r heriau difrifol i economi Ynys Môn. 

Gofynnodd Cyngor Cefn Gwlad Cymru a Rhwydwaith Gweithredu Lleol Sir Benfro er Menter a Datblygu am wybodaeth fanylach am ansawdd yr amgylchedd naturiol a’r cyfleoedd yr oedd yn eu cynnig.
Ymateb y Llywodraeth ar Gwestiwn 1
Mae’r Llywodraeth yn cytuno y dylai pennod gyntaf y Fframwaith Cenedlaethol gynnwys rhagor o fanylion am gryfderau a gwendidau economaidd y DU. Rydym wedi ehangu’n sylweddol ar yr adran yma, gan gynnwys cymariaethau â chystadleuwyr rhyngwladol y DU.
Mae’r Llywodraeth yn derbyn nad yw’r dadansoddiad economaidd yn y Fframwaith Cenedlaethol yn darparu gwybodaeth fanwl am anghysondebau ar lefel is na’r rhanbarthau. Nid ydym wedi cynnwys gwybodaeth fanwl ar anghysondebau ar lefel is na’r rhanbarthau am fod y Fframwaith yn ddogfen strategol genedlaethol, lefel-uchel. Bydd llawer mwy o fanylion am anghysondebau ar lefel is na’r rhanbarthau yn cael eu rhoi gan Raglenni Gweithredol unigol y Cronfeydd Strwythurol.
Mae’r Llywodraeth wedi nodi dadleuon y rhanddeiliaid o blaid mwy o bwyslais ar y potensial ar gyfer twf mewn rhanbarth dinas. Bydd pennod Lloegr yn y Fframwaith Cenedlaethol yn egluro mor bwysig yw rhanbarthau dinas o ran hybu datblygiadau economaidd.
I gydnabod sylwadau’r rhanddeiliaid, mae’r Llywodraeth hefyd wedi cynnwys dadansoddiad ar allgáu cymdeithasol yn yr adran o’r bennod ar Loegr sy’n sôn am gryfderau a gwendidau.
Mewn ymateb i sylwadau’r rhanddeiliaid ar gydraddoldeb, mae’r Llywodraeth wedi ychwanegu gwybodaeth am wahaniaethau mewn oriau gweithio a phatrymau cyflogaeth dynion a menywod yn y bennod ar Loegr yn y Fframwaith Cenedlaethol. Bydd rhaglen ESF Lloegr hefyd yn rhoi gwybodaeth fanylach am y mater yma.
Mae’r Llywodraeth yn cytuno bod angen mwy o bwyslais ar newid hinsawdd yn y Fframwaith Cenedlaethol. Mae wedi ailddrafftio’r trosolwg ar gryfderau a gwendidau’r DU a Phennod Lloegr er mwyn tanlinellu her newid hinsawdd ac effaith debygol newid hinsawdd ar y DU. Mae’r rhan y gall busnes ei chwarae wrth godi i’r her drwy ddefnyddio technoleg a thrwy ddefnyddio adnoddau mewn ffordd fwy effeithlon wedi’i thanlinellu hefyd.  
Mae’r Llywodraeth hefyd wedi diwygio’r testun ar thema drawsbynciol cynaliadwyedd amgylcheddol er mwyn adlewyrchu y dylai pob Rhaglen ategu’r amcanion yn Rhaglen Newid Hinsawdd y DU, sy’n dibynnu ar y rhagdybiaeth bod rhaid i dwf economaidd a chystadleurwydd a lleihau carbon fynd law yn llaw.      
Mae’r Llywodraeth yn cytuno â’r rhanddeiliaid ynghylch y cyfraniad pwysig y gall ardaloedd gwledig ei wneud at gyrraedd targedau Lisbon. Rydym wedi ehangu’r adran ar ardaloedd gwledig yn y bennod ar Loegr yn y Fframwaith Cenedlaethol er mwyn pwysleisio rôl bosibl busnesau gwledig i helpu i wireddu agenda Lisbon.  
Ymateb Llywodraeth Cynulliad Cymru ar Gwestiwn 1

Mae Llywodraeth Cynulliad Cymru wedi nodi sylwadau’r rhanddeiliaid ar y dadansoddiad o economi Cymru yn y Fframwaith Cenedlaethol, yn enwedig y cyfle i gynnwys rhagor o fanylion mewn rhai meysydd. Mae rhagor o fanylion wedi’u rhoi mewn rhai meysydd, yn enwedig tystiolaeth o adolygiad Beecham i ategu Blaenoriaeth Tri yr ESF.
O gofio bod y Fframwaith Cenedlaethol wedi’i fwriadu i fod yn ddadansoddiad lefel uchel, cyfyngedig yw’r newidiadau eraill sydd wedi’u gwneud gan Lywodraeth Cynulliad Cymru. Er hynny, mae wedi nodi’r awgrymiadau buddiol a gynigiwyd ac wedi’u cynnwys yn y dadansoddiad manylach yn nogfen ymgynghori Rhaglen Gydgyfeirio y Gorllewin a’r Cymoedd. Bydd hefyd yn cynnwys dadansoddiad manylach yn y ddogfen ymgynghori ar gyfer Rhaglen Gystadleurwydd y Dwyrain, sydd i’w lansio yn nes ymlaen yn 2006, lle caiff y sylwadau eu cymryd i ystyriaeth.
Cwestiwn 2: Ydy’r ymatebwyr yn cytuno â’r blaenoriaethau arfaethedig ar gyfer Rhaglenni Cydgyfeirio a Chystadleurwydd yn y dyfodol yng Nghymru, Lloegr, yr Alban, Gogledd Iwerddon a Gibraltar?
Cyflwynodd tua 85% o’r ymatebwyr sylwadau ar y blaenoriaethau arfaethedig ar gyfer y rhaglenni Cydgyfeirio a Chystadleurwydd at y dyfodol. O’r rhain, cyflwynodd tua 65% sylwadau ar y blaenoriaethau arfaethedig i Loegr, tua 15% ar yr Alban, tua 15% ar Gymru, a thua 7% ar Ogledd Iwerddon.
Y Blaenoriaethau yng Nghymru
Rhoddodd dros 30% o’r ymatebwyr ar Gymru groeso bras i’r blaenoriaethau arfaethedig ar gyfer rhaglenni’r dyfodol Nghymru.
Dadleuodd nifer o’r ymatebwyr, gan gynnwys Pwyllgor Menter, Arloesi a Rhwydweithiau Cynulliad Cenedlaethol Cymru, rhanbarth Cymreig Ymgyrch Cymunedau’r Meysydd Glo a Chymdeithas Llywodraeth Leol Cymru, o blaid mwy o ffocws ar y seilwaith sylfaenol ac adfywio yn Rhaglen Gydgyfeirio yr ERDF.  
Dadleuodd Sefydliad Brenhinol y Syrfewyr Siartredig a Chyngor Gwynedd hefyd y dylai trafnidiaeth fod yn ffocws ar gyfer gwariant. Galwodd Asiantaeth yr Amgylchedd am gynnwys cefnogaeth i’r seilwaith sy’n gysylltiedig â bioamrywiaeth a diogela a gwella’r amgylchedd naturiol ym Mlaenoriaeth 2 Rhaglen Gystadleurwydd yr ERDF.
Mynegodd yr ymatebwyr amrywiaeth o sylwadau ar y ffocws ar fedrau yn Rhaglen Gydgyfeirio yr ESF. Gofynnodd rhai o’r ymatebwyr am ffocws cryf ar fuddsoddi mewn medrau sylfaenol. Dadleuodd eraill dros fwy o ffocws ar ddatblygu medrau ar lefel uwch. Dadleuodd NIACE Dysgu Cymru fod angen rhoi mwy o ystyriaeth i newid demograffig a’i oblygiadau ar gyfer datblygu’r gweithlu.
Dadleuodd nifer fach o’r rhanddeiliaid y dylai Adeiladu Cymunedau Cynaliadwy fod yn bedwaredd flaenoriaeth yn Rhaglen Gystadleurwydd yr ERDF.
Galwodd Asiantaeth yr Amgylchedd am i flaenoriaethau Rhaglen Gydgyfeirio yr ERDF gynnwys buddsoddi strategol mewn cynhyrchu ynni adnewyddadwy ac mewn technoleg carbon isel, er mwyn lleihau faint o ynni a dŵr sy’n cael eu defnyddio a’u gwastraffu.
Pwysleisiodd nifer fach o’r ymatebwyr, gan gynnwys Cynghrair Twristiaeth Cymru, rôl twristiaeth i gynyddu cystadleurwydd Cymru. Roedd Partneriaeth Economaidd Bwrdeistref Pen-y-bont ar Ogwr am i dwristiaeth gael ei nodi’n amlycach fel maes sy’n gymwys i gael ei ariannu.
Ymateb Llywodraeth Cynulliad Cymru ar Gwestiwn 2

Mae Llywodraeth Cynulliad Cymru wedi nodi sylwadau’r rhanddeiliaid ar ffocws y blaenoriaethau ar gyfer rhaglenni’r dyfodol yng Nghymru, yn enwedig ynghylch y seilwaith, yr amgylchedd, cymunedau cynaliadwy, twristiaeth a medrau.
Dadleuodd rhai o’r rhanddeiliaid dros ganolbwyntio’n fwy ar y seilwaith yn Rhaglen Gydgyfeirio yr ERDF ar gyfer y Gorllewin a’r Cymoedd. Mae Llywodraeth Cynulliad Cymru yn bwriadu dyrannu adnoddau yn Rhaglen Gydgyfeirio yr ERDF ar gyfer seilwaith fel rhan o raglen gytbwys. Bydd hyn yn cynnwys, yn benodol, targedu buddsoddiadau mewn trafnidiaeth a hybu detholiad o seilweithiau ynni, gwastraff ac amgylchedd mewn ymateb i heriau newid hinsawdd. Yn achos Rhaglen Gystadleurwydd yr ERDF, cyfyngedig iawn fydd y cyfle i wario symiau arwyddocaol ar seilweithiau. Mae Llywodraeth y Cynulliad yn cynnig bod prif ffocws y rhaglenni’n cael ei roi ar adeiladu’r amodau iawn ar gyfer twf a hybu’r economi gwybodaeth er mwyn darparu etifeddiaeth i Gymru a fydd yn parhau.
Dadleuodd y rhanddeiliaid o blaid ffocws cryf ar gynaliadwyedd amgylcheddol, gan gynnwys hybu bioamrywiaeth ac ynni adnewyddadwy. Mae Llywodraeth Cynulliad Cymru wedi cynnig ffocws cryf o blaid cynaliadwyedd amgylcheddol a hynny i roi sylw i risgiau a heriau amgylcheddol ac i hybu’r cyfleoedd a gynigir gan agenda yr amgylchedd ar gyfer twf. Bydd hyn yn cynnwys gweithgareddau fel datblygu ynni glân ac adnewyddadwy, hybu cynaliadwyedd amgylcheddol a rheoli a lleddfu risgiau amgylcheddol yn Rhaglen Gydgyfeirio yr ERDF. Bydd y llywodraeth yn cynnig bod yr amgylchedd ar gyfer twf hefyd yn ffurfio rhan o Raglen Gystadleurwydd yr ERDF. Caiff cynaliadwyedd amgylcheddol ei gadw fel thema drawsbynciol ar draws pob un o’r blaenoriaethau, gan adeiladu ar waith arloesol rhaglenni’r Cronfeydd Strwythurol presennol.
Dadleuodd nifer fach o’r rhanddeiliaid y dylai adeiladu cymunedau cynaliadwy fod yn bedwaredd flaenoriaeth yn Rhaglen Gystadleurwydd yr ERDF. Bydd Llywodraeth Cynulliad Cymru yn anelu at symleiddio strwythur y rhaglenni a rhoi cymaint â phosibl o hyblygrwydd drwy gynnig dwy brif flaenoriaeth ar gyfer rhaglenni’r ERDF a’r ESF yn y Dwyrain. Er hynny, mae’r Llywodraeth yn cydnabod mor bwysig yw taro’r cydbwysedd iawn rhwng hoelio sylw ar angen ac ar gyfle yn y Dwyrain, ac mae’n bwriadu cynnig bod yna le ym Mlaenoriaeth Dau yr ERDF i ariannu ffyrdd integredig o adfywio’r cymunedau y mae anweithgarwch economaidd ac amddifadedd wedi effeithio’n fwyaf arnyn nhw.
Galwodd rhai o’r rhanddeiliaid am fwy o ffocws ar dwristiaeth. Mae Llywodraeth Cynulliad Cymru yn cydnabod bod twristiaeth yn bwysig i economi Cymru, yn enwedig felly rhannau gwledig y Gorllewin a’r Cymoedd. Mae yna gyfleoedd arwyddocaol i fusnesau twristiaeth sicrhau cymorth o dan flaenoriaeth gyntaf Rhaglen Gydgyfeirio yr ERDF, yn ogystal ag o dan thema yr Amgylchedd ar gyfer Twf ym Mlaenoriaeth Dau, a fydd yn hoelio sylw ar wneud y gorau o’r cyfleoedd i’r amgylchedd ategu twf cynaliadwy.
Mynegodd y rhanddeiliaid safbwyntiau gwahanol o ran a ddylai’r arian Cydgyfeirio gael ei ffocysu ar fedrau uwch ynteu medrau sylfaenol. O gofio mor bwysig yw ffocysu’r arian cyfyngedig ar y rhai mwyaf anghenus, bydd Llywodraeth Cynulliad Cymru yn cadw’r ddwy agwedd ar y Flaenoriaeth yma: helpu’r difreintiedig i sicrhau medrau sylfaenol er mwyn symud i mewn i waith ac, ar yr un pryd, hybu medrau lefel uwch er mwyn galluogi unigolion i symud ymlaen yn y gwaith ac er mwyn rhoi’r amodau cywir i fentrau ar gyfer twf wedi’i seilio ar wybodaeth.
Mae Llywodraeth Cynulliad Cymru yn cynhyrchu dogfennau ymgynghori ar wahân ar gyfer ei Rhaglenni Cydgyfeirio a Chystadleurwydd. Bydd y Rhaglenni Gweithredol Cydgyfeirio a Chystadleurwydd terfynol yn sefydlu’r blaenoriaethau ar gyfer y gwariant yn y dyfodol yn fanylach.
Cwestiwn 3: Ydy’r ymatebwyr yn cytuno bod y blaenoriaethau arfaethedig yn cynnwys digon o ffocws ar Agenda Lisbon?

Cyflwynodd tua 65% o’r ymatebwyr sylwadau ar y cwestiwn a oedd y blaenoriaethau arfaethedig yn cynnwys digon o ffocws ar agenda Lisbon. O’r rhain, cyflwynodd tua 65% sylwadau ar y pwynt yma gan gyfeirio at Loegr, ac roedd tuag 20% o’r ymatebion yn ymwneud â’r Alban, tua 15% â Chymru, a thua 7% â Gogledd Iwerddon.
Roedd ymatebwyr o’r DU i gyd am gael rhagor o wybodaeth am sut y byddai targedau newydd yr UE ar gyfer gwariant i ategu agenda Lisbon yn cael eu rhoi ar waith. Dadleuodd nifer fach o’r ymatebwyr mai ar y lefel genedlaethol y dylai’r targedau gael eu defnyddio ac na ddylai fod yn ofynnol i’r rhanbarthau eu bodloni.
Roedd nifer arwyddocaol o’r ymatebwyr, sef tua 45% o’r rhai a ymatebodd ar y mater mewn perthynas â Lloegr, yn cytuno’n fras fod y blaenoriaethau arfaethedig ar gyfer Lloegr yn cynnwys digon o ffocws ar agenda Lisbon.
Dadleuodd nifer fach o’r ymatebwyr y dylai’r blaenoriaethau arfaethedig ar gyfer Lloegr gynnwys mwy o bwyslais ar helpu meysydd twf er mwyn gwneud y gorau o effaith economaidd y cronfeydd. Er hynny, dadleuodd ymatebwyr eraill na ddylai canolbwyntio ar Lisbon arwain at leihau’r cymorth i’r ardaloedd difreintiedig.
Dadleuodd nifer o ymatebwyr, megis Cyngor Sir East Sussex, Cyngor Dosbarth Mansfield a Phartneriaeth Economaidd Humber, na ddylai canolbwyntio ar Lisbon gyfyngu ar hyblygrwydd y rhanbarthau i bennu blaenoriaethau sy’n adlewyrchu’r anghenion lleol.
Gofynnodd rhai o’r rhanddeiliaid am fwy o bwyslais ar gefnogaeth ar gyfer TGCh fel cyfrwng i gyfrannu at agenda Lisbon. Roedd eraill am weld mwy o bwyslais ar drosglwyddo gwybodaeth.
Gofynnodd nifer o randdeiliaid amgylcheddol am fwy o ffocws ar agenda Gothenburg ar ddatblygu cynaliadwy. Dadleuodd Asiantaeth yr Amgylchedd, Ffederasiwn yr Ymddiriedolaethau Groundwork ac eraill y dylai’r Fframwaith Cenedlaethol ei gwneud yn ofynnol i’r Rhaglenni ategu Strategaeth Datblygu Cynaliadwy y DU.
Dadleuodd nifer fach o randdeiliaid, gan gynnwys Cyngor Sir Nottingham ac UK Eurocities, hefyd na ddylai canolbwyntio ar Lisbon atal y rhanbarthau rhag defnyddio’r ERDF i fuddsoddi mewn seilwaith.
Dadleuodd nifer fawr o’r ymatebwyr y dylai blaenoriaethau ESF arfaethedig Lloegr gynnwys ffocws ar fedrau lefel uwch, er mwyn ategu amcanion Lisbon o ddatblygu cymdeithas fedrus iawn sydd wedi’i seilio ar wybodaeth.
Roedd y mwyafrif o’r rhanddeiliaid o’r Alban o blaid y ffocws ar Lisbon yn rhaglenni’r Alban. Pwysleisiodd Highlands and Islands Enterprise ac eraill mor bwysig yw defnyddio gallu’r rhanbarth mewn ymchwilio a datblygu. Dadleuodd rhai o’r rhanddeiliaid y dylid cael pwyslais cryfach ar agenda Gothenburg i gyd-fynd â’r ffocws ar Lisbon.
Pwysleisiodd nifer fach o’r rhanddeiliaid yn yr Alban mor bwysig yw cefnogi medrau lefel uwch drwy gyfrwng yr ESF. Dadleuodd Comisiwn Cyfle Cyfartal yr Alban o blaid mwy o ffocws ar leihau’r bwlch rhwng tâl y ddau ryw. 

Roedd y mwyafrif o’r rhanddeiliaid yng Nghymru hefyd yn gefnogol yn fras i’r ffocws arfaethedig ar Lisbon yn rhaglenni Cymru. Pwysleisiodd nifer fach mor bwysig yw hyblygrwydd er mwyn i’r rhanbarthau ddatblygu rhaglenni sy’n adlewyrchu’r anghenion lleol. Mynegodd rhai y pryder y gallai’r ffocws ar Lisbon fod yn rhy gyfyng, a’i gwneud yn anodd ariannu gweithgareddau adfywio. Roedd rhai am weld mwy o ffocws ar weithgareddau amgylcheddol. Dadleuodd nifer fach o’r rhanddeiliaid o blaid mwy o ffocws ar fedrau lefel uwch yn rhaglenni’r ESF er mwyn ategu agenda Lisbon.
Roedd cyfran fawr o’r rhanddeiliaid yng Ngogledd Iwerddon yn cytuno’n fras â’r ffocws arfaethedig ar Lisbon yn rhaglenni Gogledd Iwerddon. Rhoddodd y rhan fwyaf o’r awdurdodau lleol a’r sector busnes groeso cynnes i’r ffocws ar Lisbon gan danlinellu bod angen creu’r amgylchiadau i hybu twf yn y sector preifat.
Er hynny, dadleuodd rhai o’r rhanddeiliaid, gan gynnwys bron pob un o’r sector gwirfoddol a chymunedol, y dylai’r pwyslais ar Lisbon gael ei gydbwyso â mwy o sylw i hybu datblygu cynaliadwy, gan greu cymunedau cynaliadwy a diogelu a gwella’r amgylchedd. Dadleuodd nifer o’r ymatebwyr y dylai targedau gwario Lisbon gael eu trin yn hyblyg yng Ngogledd Iwerddon.
Ymateb y Llywodraeth ar Gwestiwn 3
Mae’r Llywodraeth wedi diwygio’r Fframwaith Cenedlaethol er mwyn darparu adran ar sut y bydd y DU yn bodloni targedau newydd yr UE ar gyfer gwariant i ategu agenda Lisbon. Bydd y Llywodraeth yn sicrhau bod pob rhaglen Gydgyfeirio yn y DU yn targedu 60% o’r gwariant ar weithgareddau Lisbon, a bod pob Rhaglen Gystadleurwydd yn y DU yn targedu 75% o’r gwariant ar weithgareddau Lisbon.
Mae’r Llywodraeth wedi nodi barn yr ymatebwyr ar gefnogi cyfleoedd ar gyfer twf a chefnogi cymunedau difreintiedig. Fel yr esboniwyd yn y Fframwaith Cenedlaethol diwygiedig, mae’r Llywodraeth yn credu y dylai rhanbarthau Lloegr gael hyblygrwydd i benderfynu ar y ffocws ar wahanol feysydd yn eu Rhaglenni ERDF. Dylai hyn adlewyrchu dadansoddiad cymdeithasol ac economaidd y rhanbarth, y Strategaeth Economaidd Ranbarthol, ac amcanion y Rhaglen. Os bydd Rhaglen yn penderfynu targedu arian ar gyfleoedd ar gyfer twf, dylai ddangos sut mae hynny o fantais i’r rhanbarth cyfan a dangos yr effaith ar leihau anghysondebau ar y lefel isranbarthol yn ogystal ag ar y lefel ranbarthol. Er hynny, dydy’r pwyslais ar agenda Lisbon ddim yn atal camau rhag cael eu cymryd i helpu ardaloedd difreintiedig, naill ai o dan flaenoriaeth adeiladu cymunedau cynaliadwy, neu drwy ffocysu’r camau o dan y blaenoriaethau eraill mewn ffordd a fydd yn helpu’r ardaloedd difreintiedig.
Mae’r Llywodraeth hefyd wedi nodi dadleuon yr ymatebwyr o blaid mwy o ffocws ar Agenda Gothenburg a Strategaeth Datblygu Cynaliadwy y DU. Fel yr esboniwyd uchod, mae’r Llywodraeth wedi diwygio’r Fframwaith Cenedlaethol er mwyn ei gwneud yn ofynnol bod rhaid i holl Raglenni’r DU barchu Strategaeth Datblygu Cynaliadwy y DU. Mae hefyd wedi cryfhau’r ffocws ar gynaliadwyedd yn Rhaglenni ERDF Lloegr.
Mae’r Llywodraeth yn deall dadleuon y rhanddeiliaid o ran yr angen i ddatblygu medrau lefel uwch i ategu agenda Lisbon. Er hynny, fel yr esboniwyd uchod, mae’n credu bod rhaid iddi ffocysu’r cronfeydd gostyngedig o’r UE yn Lloegr ar helpu’r mwyaf difreintiedig i ddod i mewn i’r farchnad lafur a symud yn eu blaen ynddi. Serch hynny, mae wedi cyflwyno rhywfaint o gyfle i’r ESF yn Lloegr gefnogi medrau lefel uwch.
Ymateb Llywodraeth Cynulliad Cymru ar Gwestiwn 3

Mae Llywodraeth Cynulliad Cymru wedi nodi cefnogaeth fras y rhanddeiliaid i’r ffocws ar Lisbon yn Rhaglenni Cymru. Mae’n cydnabod awydd y rhanddeiliaid na ddylai’r ffocws newydd ar Lisbon arwain at ostyngiad yn y cymorth ar gyfer datblygu economaidd y cymunedau. Mae wedi cynnwys blaenoriaeth ar ‘Adeiladu Cymunedau Cynaliadwy’ yn Rhaglen Gydgyfeirio yr ERDF ac mae’n credu bod adfywio yn arbennig o bwysig yn y Gorllewin a’r Cymoedd. Bydd y flaenoriaeth yma’n cefnogi ymagweddau integredig ac yn rhoi sylw i adfywio ffisegol yn ogystal ag i ddatblygu economaidd cymunedol ehangach.
Cwestiwn 4: Ydy’r ymatebwyr yn cytuno gyda’r cynigion ar gyfer sicrhau cysondeb rhwng Rhaglenni’r Cronfeydd Strwythurol a pholisïau a ffrydiau arian eraill yr UE, yn enwedig gwariant o dan Gronfa Amaethyddiaeth Ewrop ar Ddatblygu Gwledig a Chronfa Pysgodfeydd Ewrop?
Cyflwynodd tua 55% o’r ymatebwyr sylwadau ar y cynigion yn y Fframwaith Cenedlaethol ar sicrhau cysondeb rhwng y Cronfeydd Strwythurol a pholisïau a ffrydiau arian eraill yr UE. O’r rhain, cyflwynodd tua 66% sylwadau ar y cynigion ar gyfer Lloegr, tua 20% ar gynigion yr Alban, tua 18% ar gynigion Cymru, a thua 5% ar gynigion Gogledd Iwerddon.
Roedd nifer fawr o’r ymatebwyr yn cytuno’n fras â’r cynigion ar gyfer sicrhau cyd-drefnu rhwng yr EAFRD a’r EFF yn Lloegr. Pwysleisiodd llawer o’r rhain mor bwysig yw cadw hyblygrwydd ar y lefel ranbarthol. Er enghraifft, roedd yr RDAs yn cefnogi egwyddor hyblygrwydd rhanbarthol i benderfynu ar y ffiniau priodol rhwng y cronfeydd, gan ddadlau mai dim ond pan fyddai’r Rhaglenni Gweithredol drafft ar gael y gallai hynny gael ei wneud.
Pwysleisiodd nifer o’r ymatebwyr, gan gynnwys yr RDAs, Cyngor Bwrdeistref Wigan a’r Grŵp Llywio Rheoli Tir fod angen datblygu mecanweithiau gweinyddol rhanbarthol priodol er mwyn sicrhau’r ffiniau ac osgoi dyblygu. 

Dadleuodd nifer lai o ymatebwyr, gan gynnwys One NorthEast, Cyngor Sir Dyfnaint a Chyswllt Amgylcheddol Dwyrain Canolbarth Lloegr, y dylai’r Fframwaith Cenedlaethol sefydlu canllawiau manylach ar gyd-drefnu â’r EAFRD a’r EFF. 

Awgrymodd nifer fach o’r ymatebwyr y dylai’r Fframwaith Cenedlaethol roi canllawiau ar gyd-drefnu â’r Rhaglen Cystadleurwydd ac Arloesi a Rhaglen Fframwaith 7 ar gyfer ymchwilio a datblygu.
Roedd rhanddeiliaid yr Alban hefyd yn cefnogi yn fras y cynigion ar gyfer cyd-drefnu â ffrydiau ariannol gwahanol yr UE yn yr Alban. Pwysleisiodd rhai o’r rhanddeiliaid yn yr Alban mor bwysig yw datblygu trefniadau gweinyddol ar gyfer cyd-drefnu. Gofynnodd nifer fach am wybodaeth am alinio â Rhaglen Fframwaith 7. 

Roedd nifer arwyddocaol o’r rhanddeiliaid Cymreig o blaid y cynigion ar gyfer sicrhau bod yna gysondeb yng Nghymru. Er hynny, roedd nifer fawr hefyd am gael gwybodaeth fanylach a chanllawiau cliriach ar y ffiniau rhwng y Cronfeydd Strwythurol a’r EAFRD.
Roedd rhanddeiliaid Gogledd Iwerddon yn gefnogol yn fras i’r cynigion, gan bwysleisio bod angen ymagwedd strategol gydgysylltiedig at yr holl raglenni gwario yn genedlaethol ac yn yr UE. Cynigiodd rhwydwaith LEADER a rhai o’r awdurdodau lleol rôl i gyrff lleol wrth roi rhaglenni’r dyfodol ar waith.
Ymateb y Llywodraeth ar Gwestiwn 4
Ynghyd â llawer o’r rhanddeiliaid, mae’r Llywodraeth yn credu mai ar y lefel ranbarthol y dylai’r meini prawf manwl ynglŷn â’r ffiniau rhwng gwariant yr ERDF a’r EAFRD yn Lloegr gael eu pennu. Mae’r ddaearyddiaeth a’r cydbwysedd economaidd rhwng ardaloedd gwledig a threfol mor wahanol nes y byddai’n amhosibl pennu meini prawf cenedlaethol manwl a allai ateb yr holl amgylchiadau rhanbarthol. Bydd y Llywodraeth yn rhoi rhagor o ganllawiau i’r Rhaglenni ar sefydlu meini prawf i nodi’r ffiniau a mecanweithiau cyd-drefnu.
Mewn ymateb i’r rhanddeiliaid, mae’r Llywodraeth wedi rhoi rhagor o wybodaeth yn y Fframwaith Cenedlaethol terfynol ar gyd-drefnu rhwng y Cronfeydd Strwythurol a’r Rhaglen Cystadleurwydd ac Arloesi a Rhaglen Fframwaith 7.  
Ymateb Llywodraeth Cynulliad Cymru ar Gwestiwn 4

Mae Llywodraeth Cynulliad Cymru yn cydnabod bod angen arwyddion cliriach ar gyfer y tebygrwydd a’r ffiniau rhwng y Cronfeydd Strwythurol a’r EAFRD yng Nghymru. Mae’r Llywodraeth wedi diwygio pennod Gymreig y Fframwaith Cenedlaethol er mwyn cynnwys rhagor o wybodaeth yn y maes yma.
Cwestiwn 5: Ydy’r ymatebwyr yn cytuno â phensaernïaeth arfaethedig y Rhaglenni at y dyfodol?

Cyflwynodd tua 68% o’r ymatebwyr sylwadau ar bensaernïaeth arfaethedig rhaglenni’r dyfodol. O’r rhain, cyflwynodd tua 67% sylwadau ar y bensaernïaeth arfaethedig ar gyfer Lloegr, tua 18% ar yr Alban, tua 15% ar Gymru, a thua 6% ar Ogledd Iwerddon.
Cymru

Roedd pob ymatebydd yn cytuno â chynigion Llywodraeth Cynulliad Cymru y dylid sefydlu Rhaglen Gydgyfeirio ERDF i’r Gorllewin a’r Cymoedd, Rhaglen Gystadleurwydd ERDF i’r Dwyrain, ac un Rhaglen Cydgyfeirio a Chystadleurwydd o dan yr ESF i Gymru gyfan. Gofynnodd rhanbarth Cymreig Ymgyrch Cymunedau’r Meysydd Glo am gadarnhad pendant y byddai rhaglen ESF Cymru yn clustnodi symiau ar gyfer rhanbarthau’r rhaglen Cydgyfeirio a Chystadleurwydd.
Ymateb Llywodraeth Cynulliad Cymru ar Gwestiwn 5

Yn nrafft ymgynghori yr NSRF, cynigiodd Llywodraeth Cynulliad Cymru sefydlu Rhaglenni Cydgyfeirio a Chystadleurwydd ERDF ar wahân ar gyfer y Gorllewin a’r Cymoedd a’r Dwyrain, ac un Rhaglen Adnoddau Dynol i Gymru gyfan a fyddai’n cynnwys y Gorllewin a’r Cymoedd a’r Dwyrain.

Mae Llywodraeth Cynulliad Cymru wedi penderfynu diwygio’r adrannau ar y Strategaeth ym Mhennod Gymreig y Fframwaith Cenedlaethol er mwyn sefydlu pedair rhaglen at y dyfodol. Bellach, mae’n cynnig sefydlu Rhaglenni Cydgyfeirio ERDF ac ESF ar wahân yn y Gorllewin a’r Cymoedd, a Rhaglenni Cystadleurwydd ERDF ac ESF ar wahân yn y Dwyrain. Mae hyn yn rhannol yn ymateb i gwestiynau gan y rhanddeiliaid ynghylch dyrannu adnoddau. Bydd rhaglenni ar wahân yn dangos yn glir iawn pa adnoddau sydd ar gael i bob rhaglen a fydd dim modd trosglwyddo arian rhwng y Rhaglenni.  

Er mwyn sicrhau cymeradwyaeth gynnar i’r rhaglenni Cydgyfeirio, mae Llywodraeth Cynulliad Cymru yn cynnig Rhaglen ESF ar wahân ar gyfer y Gorllewin a’r Cymoedd, ac mae’n bwriadu cynnig hynny yn ffurfiol i’r Comisiwn ym mis Tachwedd, ar ôl i’r cyfnod ymgynghori gau ym mis Hydref.

Cwestiwn 6: Ydy’r ymatebwyr yn cytuno y dylai dyraniad Cystadleurwydd y DU gael ei rannu’n gyfartal rhwng yr ERDF a’r ESF ar lefel y DU?

Cyflwynodd tua 60% o’r ymatebwyr sylwadau ar raniad yr arian rhwng yr ERDF a’r ESF. O’r ymatebwyr yma, roedd tua 40% o blaid cynnig y Llywodraeth y dylid rhannu’r arian yn gyfartal rhwng yr ERDF a’r ESF ar lefel y DU, tra oedd tua 30% yn anghytuno â’r rhaniad cyfartal arfaethedig.

Ymatebodd mwy o’r rhanddeiliaid gan gyfeirio’n unswydd at yr ERDF nag at yr ESF. Roedd llawer o’r ymatebion gan randdeiliaid yr ESF oddi wrth gyrff cynrychioli megis Cyngres yr Undebau Llafur, neu wedi’u seilio ar ymgynghori eang ymhlith darparwyr ESF fel yr ymateb gan Gonsortiwm Hyfforddiant Sector Gwirfoddol Llundain.
Pwysleisiodd y mwyafrif o’r rhanddeiliaid, sef rhyw 55% o’r rhai a gyflwynodd sylwadau ar y mater yma, fod angen penderfynu ar raniad arian priodol ar gyfer pob rhanbarth. 

Pwyslais syml rhai o’r rhanddeiliaid yma oedd bod angen i raniad arian pob rhanbarth adlewyrchu’r anghenion rhanbarthol a lleol. Roedd eraill yn dal na ddylai’r Llywodraeth orfodi unrhyw raniad arian ar lefel y DU. Yn hytrach, dadleuwyd y dylai pob rhanbarth gael un dyraniad o arian Cystadleurwydd a phenderfynu drosto’i hun ar y rhaniad priodol rhwng y ddwy gronfa.
Roedd llawer o’r rhanddeiliaid rhanbarthol (tua 30% o’r rhai a ymatebodd i’r cwestiwn yma) yn gofyn am fwy o gyfran o’r arian i’r ERDF. Awgrymodd rhai ymatebwyr y dylai 60% i 70% o’r arian gael ei roi i’r ERDF. Mewn llawer o’r achosion, wnaeth yr ymatebwyr ddim rhoi dadleuon manwl o blaid rhoi mwy o arian i’r ERDF. Dadleuodd rhai mai datblygu’r amodau lle gallai busnes dyfu oedd y flaenoriaeth bwysicaf i’w rhanbarth nhw. Dadleuodd eraill o blaid mwy o adnoddau i’r ERDF ar y sail bod y DU eisoes wedi cyrraedd ei thargedau cyflogaeth o dan agenda Lisbon.
Ar y llaw arall, pwysleisiodd rhanddeiliaid yr ESF mor bwysig yw arian ESF arwyddocaol i’w rhanbarthau, a dadleuodd sawl un o blaid cyfran fwy i’r ESF nag i’r ERDF ar lefel y DU. Roedd y rhain yn cynnwys Ymddiriedolaeth y Tywysog, Tasglu Dysgu a Medrau Amcan 1 Cernyw, y Cynghorau Dysgu a Medrau a Crisis.
Yn olaf, dadleuodd y mwyafrif o’r rhanddeiliaid o Dde Sir Efrog a Glannau Mersi o blaid dyrannu cyfran fwy o’r arian Cystadleurwydd a oedd wedi’i glustnodi ar gyfer ardaloedd graddol-gyflwyno yn eu rhanbarthau nhw i’r ERDF. Er enghraifft, nododd Partneriaeth Amcan 1 De Sir Efrog mai’r ERDF sy’n gyfrifol am ddau draean o raglen Amcan 1 gyfredol De Sir Efrog. Dadleuodd y Bartneriaeth dros ddyrannu 60% o arian Cystadleurwydd graddol-gyflwyno De Sir Efrog yn y dyfodol i’r ERDF er mwyn adlewyrchu’r blaenoriaethau a oedd yn dechrau dod i’r amlwg a sicrhau bod yna ddilyniant o’r cyfnod presennol.
Ymateb y Llywodraeth ar Gwestiwn 6

Yn unol â safbwynt y mwyafrif o’r ymatebwyr a gyflwynodd sylwadau ar y rhaniad arfaethedig, mae’r Llywodraeth wedi penderfynu rhannu’r €5.3 biliwn
 o arian Cystadleurwydd prif-ffrwd yn gyfartal rhwng yr ERDF a’r ESF ar lefel y DU. Nid yw hyn yn sylweddol wahanol i’r rhaniad arian rhwng yr ERDF a’r ESF ar gyfer Amcanion 2 a 3 yn 2000-2006.
Mae’n bosibl dadlau o blaid cynyddu’r arian i’r naill gronfa neu’r llall. Er hynny, does dim tystiolaeth bendant i awgrymu bod y naill gronfa wedi bod yn fwy llwyddiannus na’r llall yn y cyfnod 2000-2006. I’r gwrthwyneb, mae’r ddwy gronfa’n ategu ei gilydd, gan fod yr ERDF yn helpu i greu cyfleoedd busnes, a’r ESF yn helpu i ddarparu gweithlu medrus a hyblyg sy’n barod i ymateb i’r cyfleoedd hynny.
Er bod y Llywodraeth wedi penderfynu rhannu’r arian yn gyfartal ar lefel y DU, dydy hynny ddim yn golygu y bydd pob rhanbarth yn cael cyfran gyfartal o arian ERDF ac ESF. Mae’r Llywodraeth wedi defnyddio dulliau gwahanol i ddyrannu arian ERDF ac arian ESF i bob rhanbarth, a’r rheiny’n adlewyrchu amcanion gwahanol y ddwy gronfa. Mae hyn yn golygu y caiff pob rhanbarth gyfran wahanol o arian ERDF ac ESF, gan adlewyrchu eu hunion anghenion economaidd.
Er bod y Llywodraeth wedi penderfynu rhannu arian Cystadleurwydd prif-ffrwd y DU yn gyfartal rhwng yr ERDF a’r ESF, mae wedi penderfynu defnyddio dull gwahanol ar gyfer yr €880 miliwn o arian graddol-gyflwyno i Dde Sir Efrog a Glannau Mersi.
Fel y mae’r rhanddeiliaid wedi dadlau, mae ardaloedd trosiannol Amcan 1 yn y gorffennol wedi cael cyfran uwch o arian ERDF. Yn 2000-2006, yr ERDF oedd yn gyfrifol am fwy na dwy ran o dair o arian Amcan 1 De Sir Efrog a Glannau Mersi, gan adlewyrchu’r angen i ddarparu ar gyfer sefydlu a datblygu busnesau yn y rhanbarthau yma.
Oherwydd hyn, mae’r Llywodraeth wedi penderfynu dyrannu 60% o’r arian ar gyfer De Sir Efrog a Glannau Mersi i’r ERDF a 40% i’r ESF. Bydd hyn yn adlewyrchu anghenion penodol y rhanbarthau yma ac yn ei gwneud yn haws iddyn nhw symud oddi wrth lefelau uwch o arian ERDF yn y cyfnod cyfredol.
Mae’r Llywodraeth a’r Gweinyddiaethau Datganoledig wedi penderfynu hefyd y dylid arddel ymagwedd wahanol at raniad arian y tair Rhaglen Gydgyfeirio yn y DU. Yn 2000-2006, yr ERDF oedd yn gyfrifol am ryw 70% o gyfanswm arian Cydgyfeirio y DU, gan adlewyrchu unwaith eto yr angen i ddarparu ar gyfer sefydlu a datblygu busnesau yn y rhanbarthau yma.
Oherwydd hyn, mae’r Llywodraeth wedi cynnig dyrannu 70% o arian Cydgyfeirio Cernyw ac Ynysoedd Scilly i’r ERDF a 30% i’r ESF. Mae Llywodraeth Cynulliad Cymru wedi cynnig dyrannu 60% o arian Cydgyfeirio y Gorllewin a’r Cymoedd i’r ERDF a 40% i’r ESF. Yn olaf, mae Gweithrediaeth yr Alban wedi cynnig dyrannu 66.6% o arian Cydgyfeirio dirwyn-i-ben Uwchdiroedd ac Ynysoedd yr Alban i’r ERDF a 33.3% i’r ESF. 

Cwestiwn 7: Beth yw barn yr ymatebwyr ar y ffordd orau i ddyrannu arian Cystadleurwydd yr ERDF ar draws rhanbarthau’r DU?

Cyflwynodd tua 60% o’r ymatebwyr sylwadau ar y fethodoleg ar gyfer dyrannu arian Cystadleurwydd ERDF y DU, gan fynegi amrywiaeth mawr o safbwyntiau ynghylch yr egwyddorion ar gyfer dyrannu’r arian.

Pwysleisiodd nifer fawr o’r ymatebwyr y dylai’r arian gael ei ffocysu ar y rhanbarthau sydd â’r angen economaidd mwyaf. Er enghraifft, dadleuodd y Sefydliad Ymchwil Polisi Cyhoeddus y dylai’r arian gael ei ffocysu ar ogledd Lloegr.
Pwysleisiodd nifer lai o’r ymatebwyr fod angen arian mewn rhanbarthau cyfoethocach, er mwyn mynd i’r afael â phocedi o amddifadedd difrifol. Dadleuodd rhai o’r rhanddeiliaid, megis Cyngor Bwrdeistref Luton a Chyngor Sir Caer-grawnt, y dylai’r arian gael ei ddyrannu i’r rhanbarthau ar sail cyfle yn ogystal ag angen.
Dadleuodd rhai o’r ymatebwyr y dylai cyfran fawr o’r arian gael ei dyrannu i ddinasoedd yn rhanbarthau tlotaf y DU. Er enghraifft, dadleuodd y Sefydliad Ymchwil Polisi Cyhoeddus y dylai’r arian gael ei ffocysu ar ranbarthau dinas, o gofio’u rôl allweddol wrth hybu perfformiad economaidd. Dadleuodd Partneriaeth Economaidd Humber hefyd y dylai arian y dyfodol gael ei ganolbwyntio ar ddinasoedd gogledd Lloegr.
Er hynny, dadleuodd rhanddeiliaid eraill yn erbyn ffocws cryf ar ddinasoedd. Roedd y Cynghrair dros Gymorth Rhanbarthol, er enghraifft, yn erbyn unrhyw ymgais i ffocysu’r rhan fwyaf o’r arian ar y prif ddinasoedd rhanbarthol. Dadleuodd Cyngor Dosbarth Thanet y dylai’r arian gael ei ffocysu ar ardaloedd trefol bach yn ogystal â dinasoedd mawr. Dadleuodd Cynghrair De’r Alban y dylai’r fethodoleg ar gyfer dyrannu’r arian adlewyrchu anghenion yr ardaloedd gwledig. 

Dadleuodd rhai o’r rhanddeiliaid, megis Uned Cyd-strategaeth Dyffryn Tees a Chyngor Dinas Hull, y dylai’r arian gael ei ffocysu ar y Northern Way. 

Lleisiodd nifer o’r ymatebwyr gefnogaeth uniongyrchol i fethodoleg wedi’i seilio ar darged perfformiad economaidd rhanbarthol y Cytundeb Gwasanaeth Cyhoeddus (PSA) ar gyfer Lloegr. Roedd y rhain yn cynnwys yr Asiantaethau Datblygu Lleol, Grŵp Partneriaeth Rhanbarthol Dwyrain Lloegr, Partneriaid Cumbria, cynrychiolwyr rhanbarth Sir Efrog a Humber, Cyngor Dosbarth Easington, Partneriaeth Economaidd Derby a Sir Derby, Cyngor Bwrdeistref Blackburn a Darwen a Phrifysgol Lerpwl. Er enghraifft, dadleuodd yr Asiantaethau Datblygu Lleol y byddai methodoleg dyrannu wedi’i seilio ar darged y PSA yn sicrhau bod yr arian yn cael ei ffocysu ar agenda Lisbon.
Roedd nifer fawr o’r ymatebwyr eraill hefyd o blaid methodoleg wedi’i seilio ar ddangosyddion cynhyrchedd tebyg i ddangosyddion y PSA. Mynegodd cyfanswm o ryw 40% o’r rhai a ymatebodd ar y mater yma gefnogaeth i ddangosyddion cynhyrchedd megis lefelau entrepreneuriaeth, arloesi, medrau, GVA neu CMC. Er enghraifft, dadleuodd y Cynghrair dros Gymorth Rhanbarthol y dylai’r arian gael ei ddyrannu, ymhlith pethau eraill, drwy gyfeirio at gyflogaeth, cofrestriadau TAW, medrau, ymchwilio a datblygu a’r CMC. Cyfeiriodd rhanddeiliaid yng Ngogledd Iwerddon at gyfradd gynhyrchedd isel y dalaith fel un o’r meini prawf posibl i'w defnyddio wrth ddyrannu’r arian.
Roedd nifer fach o’r ymatebwyr o blaid defnyddio’r fethodoleg y cytunwyd arni yn y Cyngor Ewropeaidd ym mis Rhagfyr 2005 i ddyrannu’r cronfeydd Cystadleurwydd rhwng yr Aelod-wladwriaethau.
Er hynny, mewn llawer o achosion, roedd yr ymatebwyr yma’n dadlau y dylai’r fethodoleg gael ei diwygio er mwyn cynnwys meini prawf dyrannu gwahanol. Er enghraifft, dadleuodd ESFVON y dylai’r fformwla gynnwys dangosyddion ar gyfer menter gymdeithasol ac amddifadedd. Cynigiodd Cymdeithas Llywodraeth Leol y dylid cynnwys dangosyddion ar gyfer arloesi a chreu busnesau. Roedd Cyngor Gweithredu Gwirfoddol Cymru am gynnwys dangosyddion ar gyfer mynediad i wasanaethau, lefelau entrepreneuriaeth ac incwm aelwydydd.
Roedd ymatebwyr eraill yn gwrthwynebu yn benodol ddefnyddio methodoleg Cyngor mis Rhagfyr ar y sail nad oedd yn cymryd mesurau penodol o angen economaidd neu gymdeithasol i ystyriaeth.
Hefyd, dadleuodd y rhanddeiliaid o blaid cynnwys amrywiaeth mawr o ddangosyddion amgen. Roedd y rhain yn cynnwys dangosyddion hygyrchedd, fforddiadwyedd tai, incwm aelwydydd, dibyniaeth ar fudd-daliadau, dwysedd poblogaeth, niferoedd swyddi gweithgynhyrchu, twf poblogaeth, a pherifferoldeb. Er hynny, doedd dim consensws clir o blaid yr un o’r meini prawf yma.
Dadleuodd nifer fach o gyrff amgylcheddol, megis y Gymdeithas Frenhinol er Gwarchod Adar, y dylai’r fethodoleg ddyrannu gynnwys dangosydd dirywiad amgylcheddol.
Roedd rhyw ddwsin o’r ymatebwyr o blaid defnyddio rhwyd ddiogelwch a therfyn uchaf ar gyfran pob rhanbarth o’r arian. Wnaeth yr un rhanddeiliad fynegi gwrthwynebiad i ddefnyddio rhwyd ddiogelwch a therfyn uchaf.
Dadleuodd rhanddeiliaid o Durham a Dyffryn Tees a Sir Lincoln o blaid triniaeth arbennig ar y sail eu bod wedi methu o drwch blewyn â sicrhau cymhwyster ar gyfer lefelau uwch o arian Cydgyfeirio dirwyn-i-ben. Dadleuodd y rhain y dylai’r Llywodraeth wneud dyraniad penodol i’w rhanbarthau nhw cyn dyrannu gweddill yr arian Cystadleurwydd rhwng y rhanbarthau eraill. Cynigiodd rhanddeiliaid o Cumbria, yr Alban a Gogledd Iwerddon hefyd ddadleuon o blaid mwy o arian i’w rhanbarthau nhw.
Hefyd, cyflwynodd nifer fach o’r rhanddeiliaid sylwadau ar ddyrannu arian o fewn rhanbarthau. Dadleuodd y Cynghrair dros Gymorth Rhanbarthol y dylid cael gofynion clir bod rhaid i’r rhaglenni ddyrannu’r arian i’r ardaloedd mwyaf anghenus. Dadleuodd Cyngor Dinas Southampton y dylai’r Fframwaith Cenedlaethol terfynol roi canllawiau ar sut y dylai arian trefol gael ei dargedu ar ddinasoedd a rhanbarthau dinas.
Ymateb y Llywodraeth ar Gwestiwn 7

Fel yr esboniwyd yn y ddogfen ymgynghori, nod y Llywodraeth oedd datblygu methodoleg wrthrychol ar gyfer dyrannu arian Cystadleurwydd yr ERDF, sy’n ategu blaenoriaethau domestig ar gyfer datblygu rhanbarthol, gan gynnwys ymrwymiadau i gynyddu tueddiadau’r cyfraddau twf ym mhob rhanbarth, rhoi sylw i anghysondebau rhwng y cenhedloedd a’r rhanbarthau, a lleihau’r bwlch parhaus rhwng y cyfraddau twf yn Lloegr.
Mae’r Llywodraeth yn cytuno â’r rhanddeiliaid y dylai arian Cystadleurwydd yr ERDF gael ei ganolbwyntio ar y rhanbarthau lle ceir yr angen economaidd mwyaf. Er hynny, mae’n cytuno â’r rhanddeiliaid hefyd fod angen parhau i ariannu rhanbarthau cyfoethocach er mwyn mynd i’r afael â phocedi o amddifadedd difrifol.
Methodoleg dyrannu’r ERDF 

Mae’r Llywodraeth wedi datblygu un fformwla ar gyfer pennu dyraniadau Cystadleurwydd yr ERDF i holl ranbarthau’r DU. Bydd hyn yn sicrhau bod pob rhanbarth yn cael ei drin ar sail gyfartal, ac yn cael dyraniad sy’n adlewyrchu eu gwendidau economaidd o’u cymharu â rhanbarthau eraill y DU.
O dan ymagwedd y Llywodraeth, bydd pob rhanbarth yn cael dyraniad o arian Cystadleurwydd ERDF a fydd yn adlewyrchu sgôr y rhanbarth yn ôl cyfres o ddangosyddion anghenion economaidd wedi’u pwyso. Y rhanbarthau sydd â’r sgoriau uchaf yn ôl y gyfres o ddangosyddion a gaiff y dyraniadau isaf. Y rhanbarthau sydd â’r sgoriau isaf a gaiff y dyraniadau uchaf. Mae’r Llywodraeth wedi penderfynu defnyddio data ystadegol ar lefel NUTS II
 neu’r lefel isranbarthol er mwyn pennu’r dyraniadau. Dyma’r data cywiraf sydd ar gael, ac mae’n nodi’r anghysondebau o fewn y rhanbarthau.
Y dangosyddion a’r pwysiadau 
Mae’r Llywodraeth wedi penderfynu dyrannu arian Cystadleurwydd yr ERDF drwy gyfeirio at y boblogaeth ac at ddangosyddion ar gyfer mesur cynnydd tuag at berfformiad economaidd rhanbarthol. Mae’r rhain wedi’u cytuno drwy gyfeirio at amcanion perthnasol eraill y Llywodraeth, megis amcan y PSA, sy’n cael ei rannu gan y DTI, HMT a’r DCLG, o wneud gwelliannau cynaliadwy ym mherfformiad economaidd holl ranbarthau Lloegr a lleihau yn y tymor hir ar y bwlch parhaus rhwng cyfraddau twf y rhanbarthau.
Ymagwedd y Llywodraeth at fodloni’r amcanion yma yw canolbwyntio adnoddau ar gryfhau pum gyrrwr cynhyrchedd: cystadlu, arloesi, buddsoddi, menter a medrau. Mae’n mesur cynnydd drwy gyfrwng nifer o fecanweithiau gan gynnwys monitro amryw o ddangosyddion ar gyfer pob gyrrwr ar y lefel ranbarthol.
Gan hynny, mae’r Llywodraeth wedi penderfynu dyrannu’r arian drwy gyfeirio ar ddangosyddion ar gyfer poblogaeth, gwariant busnes ar ymchwilio a datblygu (un o ddangosyddion y PSA ar gyfer arloesi), nifer y busnesau sy’n dechrau (un o ddangosyddion y PSA ar gyfer menter), pa gyfran o’r boblogaeth sydd â chymwysterau lefel 2 neu’n well (un o ddangosyddion y PSA ar gyfer medrau), a’r GVA am bob swydd yn y gweithlu (fel mesur cynhyrchedd). Mae’r Llywodraeth heb gynnwys dangosyddion ar gyfer cystadlu a buddsoddi, gan nad oes data ystadegol dibynadwy ar gael ar y lefel isranbarthol y mae ei hangen ar gyfer y dyraniadau yma.
Mae’r Llywodraeth wedi penderfynu defnyddio pwysiad o 10% ar gyfer poblogaeth, 20% ar gyfer dangosyddion arloesi, menter a medrau, a 30% ar gyfer y GVA am bob gweithiwr. Mae’n bwysig cynnwys dangosydd poblogaeth er mwyn rhoi disgrifiad pendant o nifer y bobl ym mhob rhanbarth. Er hynny, mae’r Llywodraeth wedi rhoi pwysiad is i’r dangosydd yma gan nad yw’n adlewyrchu angen economaidd. Ar y llaw arall, mae’r Llywodraeth wedi rhoi pwysiad uwch i’r GVA am bob gweithiwr ar y sail mai dyna’r adlewyrchiad mwyaf uniongyrchol o angen economaidd. Mae’r Llywodraeth wedi rhoi pwysiad cyfartal i’r dangosyddion ar gyfer arloesi a menter ar y sail bod eu pwysigrwydd ar gyfer datblygu economaidd rhanbarthol yn debyg. Mae yna achos dros roi mwy o bwysiad i fedrau, o gofio’r dystiolaeth bod medrau’n chwarae rhan arbennig o bwysig mewn pennu’r perfformiad economaidd rhanbarthol. Er hynny, mae’r Llywodraeth wedi rhoi’r un pwysiad i fedrau ag i fuddsoddi a menter gan ei fod wedi’i gynnwys hefyd yn y fethodoleg arfaethedig ar gyfer dyraniadau’r ESF.
Mae’r Llywodraeth yn credu y bydd yr ymagwedd yma’n sicrhau y bydd dyraniadau’r ERDF yn cael eu seilio ar dystiolaeth gadarn ynghylch gyrwyr cynhyrchedd rhanbarthol a gwybodaeth wrthrychol am anghenion economaidd pob rhanbarth. Bydd hefyd yn sicrhau bod dyraniad yr arian yn gyson â’r ymagwedd ddomestig at ddatblygu rhanbarthol ledled y DU.
Mae’r ymagwedd yma’n cyd-fynd yn fras â llawer o’r sylwadau a fynegwyd wrth ymgynghori. Er bod y rhanddeiliaid wedi mynegi ystod eang o safbwyntiau ar y dyraniadau, pwysleisiodd nifer fawr fod angen dyrannu’r arian drwy ddefnyddio mesurau gwrthrychol o anghenion economaidd fel CMC, GVA a lefelau entrepreneuriaeth, arloesi a medrau.
Defnyddio cap a rhwyd ddiogelwch
Yn unol â sylwadau rhai o’r rhanddeiliaid, mae’r Llywodraeth wedi defnyddio cap a rhwyd ddiogelwch o 20% ar ddyraniad pob rhanbarth. Mae hyn yn golygu na fydd yr un rhanbarth yn cael cynnydd neu ostyngiad ar ei ddyraniad o fwy nag 20% o’i gymharu â’i gyfran o dderbyniadau Amcan 2 yr ERDF yn 2000-2006.
Yn achos Gogledd Iwerddon, sydd ar hyn o bryd yn cael arian trosiannol Amcan 1, mae’r Llywodraeth wedi defnyddio’r rhwyd ddiogelwch ar ei dderbyniadau damcaniaethol o Amcan 2 yr ERDF ar gyfer 2000-2006. Dyna’r swm y byddai Gogledd Iwerddon wedi’i gael pe bai wedi bod yn gymwys ar gyfer Amcan 2 yn y cyfnod 2000-2006. Pe bai’r Llywodraeth wedi defnyddio’r rhwyd ddiogelwch ar gyfer arian Amcan 1 trosiannol gwirioneddol Gogledd Iwerddon, fe fyddai i bob pwrpas wedi bod yn talu’r arian trosiannol ddwywaith
Yn ymarferol, bydd defnyddio’r cap a’r rhwyd ddiogelwch o 20% yn golygu na fydd yr un rhanbarth yn cael cynnydd cyfrannol o fwy nag 20% nac yn dioddef colled gyfrannol o fwy na rhyw 7%. (Y rheswm am hyn yw ein bod ni, o dan ymagwedd y Llywodraeth, wedi defnyddio’r cap o 20% yn gyntaf ar gyfer y rhanbarthau a gafodd gynnydd o fwy nag 20% yn eu cyfran, gan ddod â nhw i lawr i’r uchafswm o 20%, gan osod rhwyd ddiogelwch ar y lefel y byddai ei hangen i gydbwyso’r cap. Yn ymarferol, mae hyn yn golygu bod y rhanbarthau sy’n colli yn dioddef colled gyfrannol o lai na 7%.) Bydd hyn yn cynnig lefel uchel o ddiogelwch i ranbarthau sy’n wynebu gostyngiad yn eu cyfran nhw o’r arian o ganlyniad i’r fethodoleg newydd.
Oherwydd y toriad o 50% yn yr arian cyffredinol i’r DU, bydd holl ranbarthau Cystadleurwydd y DU yn wynebu gostyngiad mawr yn eu harian o’i gymharu â’r cyfnod 2000-2006. Mantais cap a rhwyd ddiogelwch yw eu bod yn diogelu’r rhanbarthau rhag gostyngiadau arbennig o drwm yn eu cyfran nhw o’r arian. Mae rhwyd ddiogelwch yn sicrhau na fydd yr un rhanbarth yn wynebu clogwyn llawer mwy serth na’r lleill, gan hwyluso’r cyfnod pontio o’r lefelau ariannu uwch a gafwyd yn y cyfnod 2000-2006.
Y canlyniad i genhedloedd a rhanbarthau’r DU

Bydd methodoleg y Llywodraeth yn sicrhau bod yr arian yn cael ei dargedu ar y rhanbarthau gwaethaf eu perfformiad, yn unol ag agenda’r Llywodraeth ar gyfer y polisi rhanbarthol. Er hynny, fe fydd yn sicrhau hefyd fod y rhanbarthau mwyaf cyfoethog yn cael rhywfaint o arian er mwyn mynd i’r afael â phocedi o amddifadedd.
Yn Lloegr, mae’r fethodoleg yn sicrhau bod y rhanbarthau tlotaf yn y gogledd yn parhau i gael cyfran uchel iawn o arian yr ERDF. Ar gyfartaledd, bydd tri rhanbarth gogledd Lloegr yn cael €86
 am bob pen o’r boblogaeth. Bydd y fethodoleg yn dyrannu cyfanswm o 86% o arian ERDF Lloegr i’r chwe rhanbarth yn Lloegr sy’n tanberfformio o dan amcan perfformiad economaidd rhanbarthol y PSA.
Bydd y fformwla hefyd yn dyrannu cyfran uchel o’r arian i’r Alban. Bydd yr Alban yn cael 12.5% o’r arian ar gyfer dim ond 8.7% o’r boblogaeth gymwys. Bydd yn cael €71 am bob pen o’i gymharu â €43 ar gyfer Lloegr. Bydd Cymru’n cael bron yr un gyfran ag yn y cyfnod cyfredol. Gogledd Iwerddon fydd yn cael y gyfran uchaf o arian am bob pen o’r holl ranbarthau.
Mae’r dyraniadau i bob un o Raglenni Cystadleurwydd yr ERDF wedi’u nodi mewn Atodiad i’r Fframwaith Cenedlaethol sydd wedi’i gyhoeddi ar wahân. Rhaid i’r Comisiwn Ewropeaidd gytuno ar y dyraniadau o dan Erthygl 28 o Reoliad newydd y Cronfeydd Strwythurol.
Ymagweddau eraill
Bu’r Llywodraeth yn ystyried amrywiaeth mawr o ymagweddau eraill at ddyrannu Arian Cystadleurwydd ERDF y DU. Er enghraifft, ystyriodd y Llywodraeth bosibilrwydd defnyddio’r meini prawf y cytunwyd arnyn nhw yng Nghyngor Ewropeaidd mis Rhagfyr 2005 ar gyfer dosbarthu’r arian Cystadleurwydd rhwng yr Aelod-wladwriaethau. O dan y fethodoleg yma, cafodd yr arian ei ddosbarthu drwy gyfeirio at bum maen prawf: lefelau poblogaeth, diweithdra, diweithdra o dan darged Lisbon o 70%, niferoedd y bobl ddi-waith sydd â lefelau addysgol isel a dwysedd poblogaeth, gydag addasiad o hyd at 5% i gymryd lefelau’r CMC i ystyriaeth.
Ystyriodd y Llywodraeth gynigion hefyd gan y Comisiwn Ewropeaidd ym mis Ionawr 2006 ar gyfer dyrannu arian Cystadleurwydd y DU. Er eu bod yn cydnabod mai mater i’r Aelod-wladwriaethau oedd gwneud cynigion ynglŷn â dyrannu’r arian Cystadleurwydd, awgrymodd y Comisiwn y dylai’r arian gael ei ddosbarthu drwy gyfeirio at dri dangosydd yn unig: poblogaeth, diweithdra a dwysedd poblogaeth, gydag addasiad i gymryd lefelau’r CMC i ystyriaeth.
Er hynny, daeth y Llywodraeth i’r casgliad y byddai’r ddwy ymagwedd yma yn methu â chanolbwyntio’r arian yn ddigon manwl ar y blaenoriaethau domestig ar gyfer datblygu rhanbarthol. Byddai’r ddau ddull yn methu â chymryd i ystyriaeth y gyrwyr allweddol ar gyfer cynhyrchedd rhanbarthol megis arloesi ac entrepreneuriaeth. Fe fydden nhw hefyd yn rhoi pwyslais cryf ar lefelau cyflogaeth mewn rhanbarth, a hynny er mai’r ESF, yn hytrach na’r ERDF, sy’n rhoi cymorth i helpu pobl i mewn i gyflogaeth.
Ystyriodd y Llywodraeth y dadleuon hefyd o blaid cynnwys amrywiaeth mawr o ddangosyddion ychwanegol yn y fethodoleg, megis niferoedd y swyddi mewn gweithgynhyrchu, fforddiadwyedd tai, lefelau incwm aelwydydd, mesurau hygyrchedd a dwysedd poblogaeth.
Mae’n bosibl dadlau o blaid ac yn erbyn cynnwys llawer o’r dangosyddion yma. Er hynny, am nifer o resymau, penderfynodd y Llywodraeth beidio â chynnwys y dangosyddion yma yn y fethodoleg. Byddai rhai yn dyblygu dangosyddion eraill yn y fethodoleg. Byddai eraill yn methu â chynnig mesur gwrthrychol o anghenion economaidd neu ag adlewyrchu’r blaenoriaethau gwirioneddol ar gyfer arian yr ERDF. Mewn achosion penodol, roedd rhesymau technegol dros wrthod y dangosydd, megis diffyg data dibynadwy. Mae dewis ddull y Llywodraeth yn hoelio’r sylw yn glir ar brif yrwyr perfformiad economaidd rhanbarthol ac yn osgoi gormod o gymhlethdod yn y fethodoleg.
Rhoddodd y Llywodraeth ystyriaeth hefyd i bosibilrwydd cynnwys dangosydd ar gyfer ethnigrwydd. Er hynny, penderfynodd mai’r ffordd orau i sicrhau cymorth ar gyfer lleiafrifoedd ethnig oedd sefydlu gofynion yn y Fframwaith Cenedlaethol ynghylch triniaeth grwpiau o’r lleiafrifoedd ethnig. Mae’r Fframwaith yn rhoi ymrwymiad cadarn i ddefnyddio’r Cronfeydd Strwythurol i helpu’r lleiafrifoedd ethnig. Mae’r ddogfen yn sefydlu cydraddoldeb yn thema drawsbynciol i bob Rhaglen. Yn benodol, mae’n ei gwneud yn ofynnol i bob Rhaglen gymryd i ystyriaeth anghenion y lleiafrifoedd ethnig wrth benderfynu ar y blaenoriaethau ac wrth ddatblygu projectau unigol. Dylent gymryd i ystyriaeth yr anawsterau y mae lleiafrifoedd ethnig penodol yn eu hwynebu wrth gyrchu’r farchnad lafur a’r lefelau isel o gyflogaeth, medrau ac entrepreneuriaeth sy’n cael eu dioddef gan grwpiau o leiafrifoedd ethnig penodol.
Trefniadau ar gyfer arian arbennig 
Mae’r Llywodraeth hefyd wedi nodi dadleuon rhai rhanddeiliaid o blaid arian ychwanegol i’w rhanbarthau neu eu hisranbarthau nhw. Er hynny, mae’r Llywodraeth wedi penderfynu peidio â brigdorri arian ychwanegol ar gyfer unrhyw ranbarthau neu isranbarthau penodol. 

Mae methodoleg dyrannu y Llywodraeth yn rhoi mesur cywir o lefel anghenion pob rhanbarth. Pe bai’r Llywodraeth yn rhoi triniaeth arbennig i ranbarthau neu isranbarthau penodol, byddai hynny’n tanseilio gwrthrychedd a thryloywder ei hymagwedd at y dyraniadau. Byddai’n anodd iawn cyfiawnhau triniaeth arbennig i nifer fach o ranbarthau neu isranbarthau a gwrthod triniaeth arbennig i eraill sydd hefyd yn dioddef anawsterau economaidd difrifol.
Fel yr esboniwyd uchod, mae’r Llywodraeth wedi defnyddio data economaidd NUTS II neu isranbarthol er mwyn pennu’r dyraniadau. Dyma’r data economaidd mwyaf cywir, sy’n nodi anghysondebau economaidd ar y lefel isranbarthol. Mae hyn yn golygu bod fformwla’r Llywodraeth a’r dyraniadau ar gyfer pob rhanbarth yn adlewyrchu anghenion yr isranbarthau unigol.
Mae’r Llywodraeth wedi nodi hefyd ddadleuon rhai rhanddeiliaid y dylai’r arian gael ei ganolbwyntio ar ardaloedd penodol ym mhob rhanbarth, megis isranbarthau penodol, dinasoedd, ardaloedd trefol, ardaloedd gwledig neu ardaloedd tlawd.
Er hynny, mae’r Llywodraeth wedi penderfynu peidio â’i gwneud yn ofynnol i arian gael ei glustnodi ar gyfer isranbarthau penodol neu fathau penodol o ardal. Yn unol â’i hymagwedd ddatganoledig at ddatblygu rhanbarthol, mae’r Llywodraeth yn credu y dylai’r rhanbarthau gael hyblygrwydd i benderfynu ar y ffordd orau i dargedu eu harian, yn ôl yr anghenion lleol.
Cwestiwn 8: Beth yw barn yr ymatebwyr ar y ffordd orau i ddyrannu arian Cystadleurwydd yr ESF ar draws rhaglenni ESF rhanbarthau’r DU?

Cyflwynodd tua 50% o’r ymatebwyr sylwadau ar y fethodoleg ar gyfer dyrannu arian Cystadleurwydd ESF y DU.

Pwysleisiodd yr ymatebwyr fod angen datblygu methodoleg ddyrannu wrthrychol a fyddai’n adlewyrchu amcanion polisi’r gronfa. Pwysleisiodd rhai o’r ymatebwyr y dylai’r arian gael ei ffocysu ar y rhanbarthau lle ceid yr anghenion economaidd mwyaf. Pwysleisiodd ymatebwyr eraill fod angen cymryd i ystyriaeth anghysondebau rhwng y rhanbarthau a phocedi o amddifadedd yn yr ardaloedd cyfoethocaf.
Roedd cefnogaeth fras i fethodoleg ddyrannu wedi’i seilio ar lefelau diweithdra a medrau yn unol â’r cynnig yn y ddogfen ymgynghori. Mynegodd cyfanswm o ryw 45% o’r rhanddeiliaid a ymatebodd ar y mater gefnogaeth gyffredinol i’r dull yma. Er enghraifft, roedd Scottish Enterprise o blaid dangosyddion diweithdra, y gyfran o’r gweithlu a oedd heb gymwysterau ffurfiol neu a oedd a chymwysterau isel, a’r gyfran o bobl ifanc heb fod mewn gwaith, hyfforddiant neu addysg.  
Roedd rhyw bymtheg o’r rhanddeiliaid o blaid cynnwys dangosydd ar gyfer medrau lefel uwch, yn ogystal â dangosydd ar gyfer medrau ar lefel is, yn y fformwla dyrannu. Ar ben hynny, dadleuodd y rhanddeiliaid o blaid cynnwys nifer fawr o ddangosyddion eraill, gan gynnwys, er enghraifft, mesurau arloesi, menter, ffyniant, dwysedd poblogaeth, perifferoldeb, budd-daliadau analluedd ac anabledd, y mynegai aml-amddifadedd, a niferoedd y swyddi gweithgynhyrchu. Er hynny, doedd dim consensws clir o blaid yr un o’r meini prawf yma.
Barn gymysg a gafwyd ynghylch i ba raddau y dylai lefelau’r boblogaeth bennu’r deilliant terfynol. Cytunodd nifer fawr o’r ymatebwyr fod angen i’r fethodoleg gymryd lefelau’r boblogaeth i ystyriaeth. Awgrymodd nifer lai na ddylai poblogaeth chwarae rhan bwysig wrth bennu’r dyraniadau.
O ran yr ERDF, dadleuodd rhanddeiliaid o Durham a Dyffryn Tees a Sir Lincoln, gan gynnwys Uned Cyd-Strategaeth Tees Valley, a Chynulliad Sir Lincoln, o blaid triniaeth arbennig ar y sail eu bod wedi methu o drwch blewyn â sicrhau cymhwyster ar gyfer lefelau uwch o Arian Cydgyfeirio dirwyn-i-ben. Dadleuodd rhanddeiliaid o Cumbria, Gogledd Iwerddon ac ardaloedd eraill hefyd y dylai eu rhanbarthau nhw gael triniaeth arbennig.
Cyflwynodd nifer fach o’r rhanddeiliaid sylwadau hefyd ar yr ymagwedd at ddyrannu’r arian o fewn y rhanbarthau. Er enghraifft, pwysleisiodd Cyngor Dosbarth Thanet fod angen sicrhau bod yr arian yn cael ei dargedu ar yr ardaloedd mwyaf difreintiedig yn y rhanbarth.
Ymateb y Llywodraeth ar Gwestiwn 8

Fel yr esboniwyd yn y ddogfen ymgynghori, nod y Llywodraeth oedd datblygu methodoleg wrthrychol ar gyfer dyrannu arian Cystadleurwydd yr ESF, a honno’n ategu ei blaenoriaethau domestig ar gyfer cynyddu cyflogaeth a datblygu medrau’r gweithlu. Yn benodol, mae’r Llywodraeth am i’r fethodoleg gymryd i ystyriaeth yr angen i helpu pobl ddi-waith i mewn i swyddi ac i wella medrau pobl sydd heb gymwysterau neu sydd â chymwysterau isel.
Methodoleg dyrannu’r ESF 

Mae’r Llywodraeth wedi datblygu un fformwla ar gyfer pennu dyraniadau Cystadleurwydd yr ESF i holl ranbarthau’r DU. Bydd hyn yn sicrhau bod pob rhanbarth yn cael ei drin ar sail gyfartal, ac yn cael dyraniad sy’n adlewyrchu gwendidau ei farchnad lafur o’i gymharu â rhanbarthau eraill y DU.
O dan ymagwedd y Llywodraeth, bydd pob rhanbarth yn cael dyraniad o arian Cystadleurwydd ESF ar sail data am gyflogaeth a chymwysterau. Y rhanbarthau sydd â’r anghenion mwyaf a gaiff yr arian mwyaf. Mae’r Llywodraeth wedi penderfynu defnyddio data ystadegol ar lefel NUTS II neu’r lefel isranbarthol er mwyn pennu’r dyraniadau. Dyma’r data cywiraf sydd ar gael, ac mae’n dangos yr anghysondebau o fewn y rhanbarthau.
Y dangosyddion a’r pwysiadau 
Mae’r Llywodraeth wedi penderfynu dyrannu arian Cystadleurwydd yr ESF drwy gyfeirio at ddangosyddion sydd wedi’u seilio ar niferoedd y bobl ddi-waith a niferoedd y bobl sydd heb gymwysterau neu sydd â chymwysterau isel (o dan lefel 2). Mae’r fethodoleg yn dyrannu arian yn ôl nifer y bobl ddi-waith a’r bobl sydd heb gymwysterau neu sydd â chymwysterau isel uwchlaw trothwy penodol.
Y trothwy yw nifer y bobl ddi-waith a’r bobl sydd heb gymwysterau neu sydd â chymwysterau isel yn yr isranbarth NUTS II gorau ei berfformiad. Gan mai niferoedd o bobl yn hytrach na chyfraddau sy’n cael eu defnyddio yn y dangosyddion diweithdra a chymwysterau, mae’r Llywodraeth wedi penderfynu peidio â defnyddio dangosydd poblogaeth.
Mae’r Llywodraeth wedi penderfynu defnyddio pwysiad o 50% ar gyfer diweithdra, 25% ar gyfer dim cymwysterau a 25% ar gyfer cymwysterau isel. Mae’r pwysiadau yma’n adlewyrchu dwy flaenoriaeth yr ESF, sef gwella cyfleoedd cyflogaeth a gwella medrau.
Mae’r ymagwedd yma’n cydnabod bod gan bob rhanbarth ac isranbarth boblogaeth o bobl ddi-waith a phobl sydd heb gymwysterau neu sydd â chymwysterau isel, ac y dylai pob rhanbarth gael arian i helpu’r unigolion yma i mewn i’r farchnad lafur ac i symud ymlaen ynddi. Drwy ddefnyddio niferoedd y bobl ddi-waith a’r rhai sydd heb gymwysterau neu sydd â chymwysterau isel, mae’r fethodoleg yn ymdrin â maint a dwysedd yr angen ym mhob rhanbarth.  
Mae’r Llywodraeth yn credu y bydd yr ymagwedd yma’n sicrhau y bydd dyraniadau’r ESF yn cael eu seilio ar dystiolaeth gadarn ynghylch anghenion cyflogaeth a medrau pob rhanbarth. Bydd hefyd yn sicrhau bod dyraniad yr arian yn gyson â’r strategaethau domestig ar gyflogaeth a medrau.
Defnyddio cap a rhwyd ddiogelwch
Yn unol â sylwadau’r rhanddeiliaid, mae’r Llywodraeth wedi defnyddio cap a rhwyd ddiogelwch o 20% ar ddyraniad pob rhanbarth. Mae hyn yn golygu na fydd yr un rhanbarth yn cael cynnydd neu ostyngiad yn ei gyfran o’r arian o fwy nag 20% o’i gymharu â’i gyfran o dderbyniadau Amcan 3 yr ESF yn 2000-2006.
Yn ymarferol, bydd defnyddio’r cap a’r rhwyd ddiogelwch o 20% yn golygu na fydd yr un rhanbarth yn cael cynnydd cyfrannol o fwy nag 20% nac yn dioddef colled gyfrannol o fwy na rhyw 16%. (Y rheswm am hyn yw ein bod ni, o dan ymagwedd y Llywodraeth, wedi defnyddio’r cap o 20% yn gyntaf ar gyfer y rhanbarthau a gafodd gynnydd o fwy nag 20% yn eu cyfran, gan ddod â nhw i lawr i’r uchafswm o 20%, gan osod rhwyd ddiogelwch ar y lefel y byddai ei hangen i gydbwyso’r cap. Yn ymarferol, mae hyn yn golygu bod y rhanbarthau sy’n colli yn dioddef colled gyfrannol o lai nag 16%.) Bydd hyn yn cynnig lefel uchel o ddiogelwch i ranbarthau sy’n wynebu gostyngiad yn eu cyfran nhw o’r arian o ganlyniad i’r fethodoleg newydd.
Oherwydd y toriad o 50% yn yr arian cyffredinol i’r DU, bydd holl ranbarthau Cystadleurwydd y DU yn wynebu gostyngiad mawr yn eu harian o’i gymharu â’r cyfnod 2000-2006. Mantais cap a rhwyd ddiogelwch yw eu bod yn diogelu’r rhanbarthau rhag gostyngiadau arbennig o drwm yn eu cyfran nhw o’r arian. Byddai rhwyd ddiogelwch yn sicrhau na fydd yr un rhanbarth yn wynebu clogwyn llawer mwy serth na’r lleill, gan hwyluso’r cyfnod pontio o’r lefelau ariannu uwch a gafwyd yn y cyfnod 2000-2006.
Y canlyniad i genhedloedd a rhanbarthau’r DU

Bydd methodoleg y Llywodraeth yn sicrhau bod pob rhanbatrh yn cael rhywfaint o arian, ond mai’r rhanbarthau sydd â’r problemau dwysaf fydd yn cael y lefelau uchaf o arian am bob pen. Rydym yn credu bod y canlyniad yma’n ategu nod y Llywodraeth o gyflogaeth lawn ym mhob rhanbarth. Bydd yn cyfeirio adnoddau at unigolion y mae arnyn nhw angen cymorth er mwyn sicrhau nodau’r Llywodraeth ar gyfer cyflogaeth a medrau.

Mae’r dyraniadau i bob un o Raglenni Cystadleurwydd ESF y DU wedi’u nodi yn Atodiad I i’r Fframwaith Cenedlaethol. Bydd y Comisiwn yn mabwysiadu penderfyniad a fydd yn cynnwys dyraniadau Rhaglenni Cystadleurwydd yr ESF, o dan Erthygl 28 o Reoliad Cyffredinol newydd y Cronfeydd Strwythurol. Fydd y penderfyniad yma ddim yn cynnwys dyraniadau dangosol arian Cystadleurwydd yr ESF i ranbarthau Lloegr o fewn Rhaglen ESF Lloegr.
Ymagweddau eraill 

Bu’r Llywodraeth yn ystyried amrywiaeth o ddangosyddion eraill, ond doedd dim consensws clir o blaid yr un ohonyn nhw. Roedd llawer o’r dangosyddion amgen yn dyblygu’r dangosyddion diweithdra a chymwysterau neu’n gorgyffwrdd â nhw. Er enghraifft, mae pobl ar fudd-daliadau analluedd yn cael eu cynnwys yn niferoedd y bobl ddi-waith. Doedd dangosyddion eraill, megis medrau lefel uwch, ddim yn gyson â phrif fyrdwn blaenoriaethau’r ESF.
Rhoddodd y Llywodraeth ystyriaeth hefyd i bosibilrwydd cynnwys dangosydd ar gyfer ethnigrwydd. Er hynny, fel yn achos yr ERDF, penderfynodd mai’r ffordd orau i sicrhau cymorth ar gyfer lleiafrifoedd ethnig oedd sefydlu gofynion yn y Fframwaith Cenedlaethol ynghylch triniaeth grwpiau o’r lleiafrifoedd ethnig. Bydd lleiafrifoedd ethnig yn grŵp targed pwysig yn holl Raglenni’r ESF. Fel yr esboniwyd uchod, mae’r Fframwaith yn rhoi ymrwymiad cadarn i ddefnyddio’r Cronfeydd Strwythurol i helpu’r lleiafrifoedd ethnig, gan ei gwneud yn ofynnol i bob Rhaglen gymryd i ystyriaeth anghenion y lleiafrifoedd ethnig wrth benderfynu ar y blaenoriaethau ac wrth ddatblygu projectau unigol. Ar ben hynny, bydd y dangosydd diweithdra hefyd yn cynnwys pobl ddi-waith o leiafrifoedd ethnig.
Dadleuon o blaid arian arbennig

Fel ar gyfer yr ERDF, mae’r Llywodraeth hefyd wedi nodi dadleuon rhai rhanddeiliaid o blaid arian ychwanegol i’w rhanbarthau neu eu hisranbarthau nhw. Er hynny, mae’r Llywodraeth wedi penderfynu peidio â brigdorri arian ychwanegol ar gyfer unrhyw ranbarthau neu isranbarthau penodol. 

Mae methodoleg dyrannu y Llywodraeth yn rhoi mesur cywir o lefel anghenion pob rhanbarth. Pe bai’r Llywodraeth yn rhoi triniaeth arbennig i ranbarthau neu isranbarthau penodol, byddai hynny’n tanseilio gwrthrychedd a thryloywder ei hymagwedd at y dyraniadau. Byddai’n anodd iawn cyfiawnhau triniaeth arbennig i nifer fach o ranbarthau neu isranbarthau a gwrthod triniaeth arbennig i eraill sydd hefyd yn dioddef anawsterau economaidd difrifol.
Fel yr esboniwyd uchod, mae’r Llywodraeth wedi defnyddio data economaidd NUTS II neu isranbarthol er mwyn pennu’r dyraniadau. Dyma’r data economaidd mwyaf cywir, sy’n nodi anghysondebau economaidd ar y lefel isranbarthol. Mae hyn yn golygu, fel ar gyfer yr ERDF, fod fformwla’r Llywodraeth a’r dyraniadau ar gyfer pob rhanbarth yn adlewyrchu anghenion yr isranbarthau unigol.
Mae’r Llywodraeth wedi nodi hefyd ddadleuon rhai rhanddeiliaid y dylai’r arian gael ei ganolbwyntio ar ardaloedd penodol ym mhob rhanbarth, megis isranbarthau penodol, dinasoedd, ardaloedd trefol, ardaloedd gwledig neu ardaloedd tlawd.
Er hynny, mae’r Llywodraeth wedi penderfynu peidio â’i gwneud yn ofynnol i arian gael ei glustnodi ar gyfer isranbarthau penodol neu fathau penodol o ardal. Yn unol â’i hymagwedd ddatganoledig at ddatblygu rhanbarthol, mae’r Llywodraeth yn credu y dylai’r rhanbarthau gael hyblygrwydd i benderfynu ar y ffordd orau i dargedu eu harian, yn ôl yr anghenion lleol.
Cwestiwn 9: Oes gan yr ymatebwyr farn ar sut i wella’r cydgordio rhwng y Cronfeydd Strwythurol a’r gwariant domestig yng Nghymru, Lloegr, yr Alban a Gogledd Iwerddon?
Cyflwynodd tua 40% o’r ymatebwyr sylwadau ar sut i wella’r cydgordio rhwng y Cronfeydd Strwythurol a’r gwariant domestig. Rhoddodd nifer arwyddocaol, sef tua 55% o’r ymatebwyr yma, groeso i awydd y Llywodraeth i wella’r cydgordio. 

Nifer fach yn unig o’r ymatebwyr a leisiodd wrthwynebiad i gydgordio rhwng y Cronfeydd Strwythurol a’r gwariant domestig. Er enghraifft, dadleuodd Cyngor Sir Cernyw y byddai cydgordio’r ESF yn agos â’r blaenoriaethau cenedlaethol yn lleihau effeithiolrwydd y gweithredu lleol.
Er bod llawer o’r rhanddeiliaid yn croesawu mwy o gydgordio, pwysleisiodd rhai fod angen hyblygrwydd i ategu projectau arloesol. Er enghraifft, pwysleisiodd Pwyllgor Menter, Arloesi a Rhwydweithiau Cynulliad Cenedlaethol Cymru na ddylai mwy o gydgordio arwain at orfodi projectau o’r brig i lawr.
Pwysleisiodd nifer fach o’r rhanddeiliaid fod angen parchu egwyddor ychwaneged yn Rheoliadau’r Cronfeydd Strwythurol, sy’n pennu na ddylai gwariant y Cronfeydd Strwythurol gael ei ddefnyddio yn lle gwariant gwladol.  
Pwysleisiodd nifer arwyddocaol o’r rhanddeiliaid mor bwysig yw partneriaethau effeithiol er mwyn sicrhau bod yna gydweithredu rhwng y Cronfeydd Strwythurol a’r gwariant domestig. 

Dadleuodd llawer o’r rhanddeiliaid mai’r ffordd orau i gyd-drefnu’r Cronfeydd Strwythurol a’r gwariant domestig oedd cadw cysondeb rhwng rhaglenni’r Cronfeydd Strwythurol a’r strategaethau domestig ar gyfer datblygu rhanbarthol. Er enghraifft, pwysleisiodd nifer fawr o’r ymatebwyr fod angen sicrhau cysondeb rhwng rhaglenni’r Cronfeydd Strwythurol a’r Strategaethau Economaidd Rhanbarthol.
Dadleuodd yr Asiantaethau Datblygu Lleol y byddai gosod yr arian o fewn fframwaith y Strategaethau Economaidd Rhanbarthol yn ffurfio pont rhwng, ar y naill law, Lisbon, Canllawiau’r Gymuned a’r Fframwaith Cenedlaethol ac, ar y llaw arall, dystiolaeth, heriau a blaenoriaethau rhanbarthol.
Rhoddodd eraill hefyd bwyslais ar yr angen i gadw cysondeb rhwng y Cronfeydd Strwythurol a’r strategaethau economaidd isranbarthol fel y Cynlluniau Buddsoddi Isranbarthol. Er enghraifft, dadleuodd Partneriaeth De Sir Efrog fod y Cynlluniau Buddsoddi Isranbarthol yn gyfrwng ar gyfer cydgordio’r Cronfeydd Strwythurol a’r arian domestig.
Pwysleisiodd nifer fach o’r rhanddeiliaid fod angen sicrhau bod yna gydgordio ar lefel y rhanbarthau i gyd. Pwysleisiodd eraill fod angen cydgordio rhwng rhaglenni’r ERDF a’r ESF ar gyfer pob rhanbarth.
Ategodd rhanddeiliaid yng Ngogledd Iwerddon y cynigion yn y bennod ar Ogledd Iwerddon y dylai’r blaenoriaethau gwario domestig gael eu cydgordio â gwariant rhaglenni’r UE gan sicrhau cydgordio da rhwng polisïau domestig eraill a ffrydiau ariannol yr UE.
Ymateb Llywodraeth Cynulliad Cymru ar Gwestiwn 9

Mae Llywodraeth Cynulliad Cymru yn bwriadu sicrhau y bydd yna gydgordio rhwng y Cronfeydd Strwythurol a’r arian domestig yng Nghymru yn bennaf drwy fframweithiau strategol. Bydd y fframweithiau strategol yn gynlluniau cyflawn i wireddu diben strategol penodol drwy gyfrwng nifer o ymyriadau a chysylltiad strategol rhyngddyn nhw. Caiff y fframweithiau eu cydgordio’n agos â’r blaenoriaethau a’r themâu yn y Rhaglenni Gweithredol a byddan nhw’n hybu ymagweddau mwy cydlynol a di-fwlch at weithgareddau project, gan gynyddu’r effaith gyffredinol a lleihau’r dyblygu gymaint ag y gellir. Caiff y rhain eu datblygu a’u rhoi ar waith mewn partneriaeth â’r rhanddeiliaid Cymreig.
Mae Llywodraeth Cynulliad Cymru hefyd yn bwriadu sicrhau ffocws cryfach ar gydweithredu isranbarthol. Bydd Cynllun Gofodol Cymru yn hwyluso gwaith i dargedu adnoddau’n fwy effeithiol ar yr ardaloedd lle mae anghenion a chyfleoedd i’w cael. Ymhellach, mae Llywodraeth Cynulliad Cymru hefyd yn ymgynghori ar y cynnig y dylid cael un Pwyllgor Monitro Rhaglen (PMC) ar gyfer y pedair rhaglen ddomestig er mwyn cael cymaint â phosibl o gydlyniant a chyfatebiaeth rhwng yr ERDF a’r ESF.
Cwestiwn 13: Ydy’r ymatebwyr yn cytuno â chynigion Llywodraeth Cynulliad Cymru ar gyfer sicrhau gwell alinio â strategaethau domestig ar gyfer datblygu rhanbarthol yng Nghymru a phwyslais cryfach ar brojectau ehangach, mwy strategol?
Cyflwynodd tua 18% o’r ymatebwyr sylwadau ar y cwestiwn yma. Rhoddodd y mwyafrif groeso i’r cynigion ar gyfer mwy o gysondeb â’r blaenoriaethau domestig. Roedd rhai yn teimlo y dylai’r cysoni gynnwys cyd-drefnu’n llwyr â strategaethau lleol.
Rhoddodd llawer o’r ymatebwyr groeso i egwyddor canolbwyntio’n fwy ar brojectau strategol projectau. Er hynny, anghytunodd sawl un o’r ymatebwyr, gan gynnwys Cyngor Sir Penfro, â’r pwyslais ar brojectau mawr, gan ddatgan y gallai projectau bach fod yn strategol ac yn fwy priodol. Roedd yn well gan sawl un o’r ymatebwyr weld cymysgedd o brojectau mawr a bach. Roedd nifer fach o’r ymatebwyr yn gadarn yn erbyn y cynigion.
Er bod ymatebwyr eraill yn cymeradwyo mwy o brojectau mawr, gofynnodd rhai am sicrwydd y byddai projectau mawr yn cael eu rheoli mewn modd priodol a thryloyw.
Pwysleisiodd llawer o’r ymatebwyr mor bwysig yw cydweithredu, gan ddatgan y dylai’r partneriaethau lleol sydd eisoes ar gael barhau i chwarae rhan wrth gyflwyno’r rhaglenni. Awgrymodd rhai y byddai angen gwell cyfathrebu a chyd-drefnu rhwng cyrff llywodraethu cenedlaethol ac asiantaethau gweithredu lleol. Roedd rhai, fel Partneriaeth Adfywio Economaidd Ceredigion, yn credu y dylai’r Fframwaith egluro’r cysylltiadau rhwng y strategaeth ranbarthol a’r blaenoriaethau lleol.
Pwysleisiodd yr ymatebwyr mor bwysig yw dysgu o arferion da. Cyfeiriodd Cyngor Sir Ynys Môn at yr ymagwedd hirdymor at adfywio yn rhanbarth y Gogledd fel un enghraifft o hyn.
Ymateb Llywodraeth Cynulliad Cymru ar Gwestiwn 13

Mae Llywodraeth Cynulliad Cymru yn croesawu cefnogaeth y rhanddeiliaid i fwy o gysoni rhwng y Cronfeydd Strwythurol a’r blaenoriaethau domestig. Mae hefyd wedi nodi bod rhai o’r rhanddeiliaid yn awyddus i’r ymagwedd newydd beidio â thanseilio hyblygrwydd a gwaith phartneriaeth.

Fel yr esboniwyd uchod, mae Llywodraeth Cynulliad Cymru yn bwriadu datblygu fframweithiau strategol i gyd-drefnu gweithgareddau ar brojectau. Bydd y fframweithiau yma’n sicrhau gweithredu effeithlon yn erbyn amcanion y rhaglenni a’r blaenoriaethau ac yn atal ymdrechion rhag cael eu dyblygu. Mae wedi diwygio’r Fframwaith Cenedlaethol er mwyn nodi egwyddorion yr ymagwedd yma.
Cyrff yn y sectorau cyhoeddus, preifat neu wirfoddol sydd â’r gallu angenrheidiol fydd yn gyfrifol am gydgordio’r fframweithiau. Offerynnau cynllunio fydd y fframweithiau, nid offerynnau ariannol ac fe fyddan nhw’n gyd-destun pwysig i Swyddfa Cyllid Ewropeaidd Cymru gael cloriannu projectau.
Fe fydd yna rywfaint o le o hyd i geisiadau am brojectau unigol, lle na fydd modd alinio projectau posibl â fframwaith strategol sydd wedi’i ddatblygu. Mae yna bosibilrwydd hefyd o gomisiynu projectau penodol. Bydd ffocws strategol project a’i gyfraniad at sicrhau amcanion y rhaglen yn bwysicach na maint y project. Mae Llywodraeth Cynulliad Cymru yn cydnabod y gall projectau bach fod yn strategol ac fe fydd yna le o hyd i’r rhain yn y Rhaglenni newydd.
Mae Llywodraeth Cynulliad Cymru yn benderfynol o barhau i gydweithio â’i phartneriaid yng nghylch nesaf y Rhaglenni. Mae eisoes yn cydweithio’n agos â phartneriaid ym mhob sector drwy Grŵp Rhanddeiliaid Allanol Ôl 2006 a’r pum ffrwd waith a gafodd eu sefydlu i fwydo datblygiad y Rhaglenni newydd.
Mae Llywodraeth Cynulliad Cymru yn cydnabod y rhan bwysig sy’n cael ei chwarae gan bartneriaethau lleol wrth gyflwyno’r rhaglenni cyfredol ond mae hefyd yn cydnabod bod angen cryfhau’r gallu ar y lefel isranbarthol. Bydd Cynllun Gofodol Cymru yn fframwaith ar gyfer sicrhau bod y rhaglenni newydd yn cael eu cyflwyno’n effeithiol a hynny drwy gydweithredu â llywodraeth leol, busnesau a phartneriaid eraill.
Un o brif amcanion Llywodraeth Cynulliad Cymru yw adeiladu ar wersi ac arferion gorau’r Rhaglenni cyfredol wrth ddylunio’r Rhaglenni newydd. Mae hyn wedi bod yn rhan o’r ddogfen ymgynghori ar y rhaglen Gydgyfeirio. 

Mae rhagor o fanylion am yr agwedd fwy strategol at weithredu ar gael yn y dogfennau ymgynghori ar Gydgyfeirio. Mae rhagor o wybodaeth ar gael hefyd ar wefan Swyddfa Cyllid Ewropeaidd Cymru (www.wefo.wales.gov.uk).

� Mae pob dyraniad yn cael ei ddangos yn ôl prisiau 2004. 


� Mae system NUTS (Nomenclature des Unités Territoriaux) yn fodd i ddosbarthu ardaloedd daearyddol sy’n cael ei defnyddio ledled yr UE.


� Mae pob dyraniad yn cael ei ddangos yn ôl prisiau 2004. Caiff y dyraniadau yma eu huwchraddio maes o law yn ôl y prisiau cyfredol ar gyfer pob blwyddyn yng nghyfnod rhaglennu 2007-2013.

